
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	



	УЛАНГАСАЛ
(Амок)

	1921 оны гуравдугаар сард Неаполь хотноо тэнгисийн том хөлөг онгоцны ачаа буулгах үед өвөрмөц нэгэн золгүй явдал тохиолдож билээ. Үүний тухай сонин хэвлэлүүдэд нарийн тодорхой янз бүрийн мэдээ сэлт гарч байсан боловч ихэнхдээ худал байсан юм. Би "Океаний" онгоцонд сууж явсан боловч бусад хүмүүсийн нэгэн адил энэ ер бишийн хэрэг явдлыг гэрчилж үл чаднам. Энэ явдал шөнө онгоцноос ачаа бараа буулгаж нүүрс ачиж байх үед болсон юм билээ. Бид чимээ шуугианаас зугтан цаг нөхцөөж театр, кино үзэж, цайны газраар орохоор далайн эрэг дээр гарсан байлаа. Тэглээ ч гэсэн би тэр үед нийтэд яриагүй зарим нэгэн таавар минь тэр гунигт явдлын үнэнхүү тайлбар болох ба тохиолдол нэгэнт аль хэдийн болж өнгөрсөн учраас нэгэн ярианы үед над итгэж хэлсэн үгийг ашиглавал буруутахгүй гэж би боддог юм.

	Би Европ руу буцах замын билет захиалахаар Калькут хотын хөлөг онгоцны билет захиалах газар очлоо. Билет худалдагч тэндхийн ажилтан (Океаний) хөлөг онгоцонд суудал байхгүй болсон доо гэж мөрөө хавчин харамсан өгүүлж билээ. Бороо устай үе ойртохоор бүх билет Австралид худалдагдчихдаг болохоор танд билет олж өгч чадах эсэхийг мэдэхгүй байна гэж хэлэв. Тэр юуны өмнө Сингапураас цахилгаан утас авч байж мэдэх ёстой байжээ. Маргааш нь очиход суудал олсон гэж надад баяртай мэдээ дуулгав. Харин тэр суудал нь тийм их тохиромжтой сайхан суудал биш байлаа. Хөлөг онгоцны яг голд байрласан бөгөөд онгоцны тавцан дор юм. Би гэртээ учиргүй яарч байсан болохоор тэр суудлыг үг дуугүй авна гэж хэлэв.

	Кассын хүн надад яах аргагүй үнэн зөв хэлсэн байв. Хөлөг онгоц хүмүүсээр пиг дүүрэн, суудал тохь муутай шүү гэсэн юм. Үнэхээр тэр хавчиг тасалгаа нь мотор механизмын тасгийн дэргэд бөгөөд онигор жижигхэн гэгээвчтэй байв. Тос бензин үргэлж ханхлан, халуун бүгчим гэж учиргүй тул эргүү туссан төмөр шар шувуу шиг шархиран эргэлдэх цахилгаан сэнсний дороос толгой холдуулах аргагүй бүлгээ. Доод давхарт шуудай нүүрс нуруун дээрээ үүрч нөгөө л нэг шатаар тасралтгүй алхах адил мотор хангинан тачигнаж дээд талын тавцан дээр минь зугаалж яваа хүмүүсийн хөлийн чимээ цаг үргэлж шур шар дуугарна. Энэ учраас би авс шиг омгор өрөөндөө чемоданаа шургуулж орхиод онгоцны тавцан руу яаран гарлаа. Шат өөд гарч явахад зөөлөн сайхан агаар үнэртэн эргийн зүгээс эх газрын салхи үлээж байлаа.

	Хөлөг онгоцны тавцан дээр хүн гэж пиг дүүрэн. Хүмүүс хийх юмгүй учраас уйсаж уйтгарлахын эрхээр энд сэлгүүцэн дэмий балай юм эх адаггүй хүүрнэж байв. Хүүхнүүдийн шивнэлдэн тачигнатал инээлдэх, онгоцны омгор талбайн нэг өнцгөөс нөгөө өнцөг рүү зогсолтгүй холхих, хүмүүсийн эвгүй чанга ярилцах, суудлын өмнө шавааралдан бөөгнөрөх энэ бүгд надад ой гутам санагдана. Миний хувьд шинэ ертөнц болох ийм хүмүүсийг анх үзэж байна. Тэд нүдний минь өмнүүр эрээн зураг адил жирэлзэн өнгөрлөө. Өөрийнхөө оюун санааг эмх журамд оруулан миний нүдэнд чухам юу харагдах нь энэ вэ гэж ухаарахыг оролдов. Тэгсэн ч энэ цэцэрлэгтэй адил онгоцны тавцан дээрх чимээ шуугиан амар тайван огтхон ч үзүүлсэнгүй билээ. Уншиж явсан номын мөрүүд дээр хүмүүсийн сүүдэр сүүтгэнэн замхруулна. Усан онгоцны энэ их үймээн шуугиант нарлаг тавцан дээр ганцаараа амар тайван байх боломж байсангүй.

	Бүтэн гурван өдрийн турш янз бүрийн хүмүүс, хязгааргүй хөх далай хоёрыг нүд чилтэл харсаар яваад сүүлдээ бүр уйдаж гүйцэв. Далай хэдийд ч харсан л хов хоосон гүн цэнхэр харагдана. Зөвхөн наран жаргахын үед гэнэт таван өнгийн солонго татах мэт улаавтар ягаан болох юм. Хүмүүсийг би энэ гурван хоногийн дотор хуруу даран нүдэлж гүйцсэн байлаа. Бүх хүний нүүр царай надад бүр бөөлжис цутгамаар танил болжээ. Хүүхнүүдийн чанга чанга инээхэд бие зарсхийдгээ болив. Зэргэлдээ өрөөний голландын хоёр офицерын үргэлжийн маргаанд ч уур минь хүрэхээ болив. Би зөвхөн зугтах нь мөн болж байв. Гэвч миний өрөө бүгчим халуун гэж жигтэйхэн, тусгай тасалгаанд яваа Англи хатагтай баян хуур хөгжим тасралтгүй балбана. Тэр дандаа л хуучирч бүр улиг домог болсон вальсууд дарна. Энэ учраас би арга буюу өдрийнхөө дэг журмыг өөрчлөхөд хүрсэн билээ. Үдийн хоолныхоо дараа ганц хоёр аяга пиво залгилж аваад өрөөндөө шургадаг байв. Энэ минь надад оройн бүжиг, цайны цагийг унтаж өнгөрүүлэх боломж олгодог байв.

	Нэг удаа сэрэхэд бяцхан хонгил минь чимээ аниргүй таг харанхуй байлаа. Сэнсийг зогсоочихсон учир хажуу шанаагаар чийглэг зөөлөн агаар урсаж байв. Ухаан санаа минь бүр мангуурч гүйцжээ. Хаана байгаа, хэдэн цаг болж байгааг мэдэх гэж нэлээд будилав. Хүмүүсийн хөлийн чимээ, хөгжмийн дуу үл сонсогдож байгааг үзвэл шөнө дунд яах аргагүй болжээ. Зөвхөн левнофаны төмөр зүрх болсон мотор онгоцны шаржигнан хяхнах их биеийг аахилж уухилж урагш түлхэж нүд алдам алс тэртээ өөд хөтөлсөөр байв.

	Би онгоцны дээд тавцан дээр тэмтчин гарлаа. Тэнд хов хоосон байв. Сүүмгэнэн харагдах Рангоупт ба өтгөн хар утаа савсуулж байгаа яндангийн дээгүүр харж байтал гэнэт хурц гэрэл гялсхийж миний нүд гялбав.

	Огторгуй тэнгэр од мичдийн гэрэл туяаны дэргэд хав хар юм шиг санагдана. Тэглээ ч гэсэн тэнгэрийн гадаргууг хурц гэрэл гийгүүлэн хилэн хөшиг шиг гэрэлтэж байв. Харин анивчин улалзах од мичид тэнгэрийг зөвхөн цоолон шигдэж байгаа юм шиг харагдах бөгөөд энэхүү их гэрэл туяа нь түүнийг нэвтлэн гийгүүлж байна. Би тэнгэрийн ийм гэгээтэй, болд төмөр шиг ийм хүйтэн тунгалаг тэгсэн хэр нь гүн цэнхэр огторгуйн мандалд гал цог улалзан асаж байгаа юм шиг харагдах сар, од мичдийн цацруулах гэрэл туяанд гийгүүлж байхыг урьд өмнө үзээгүй. Сарны сүүн цагаан гэрэлд гялбалзах хөлөг онгоцны дүрс түүний канат, рей зэрэг нь тэнгэрийн хар хилэн өнгөнөөс эрс тэс ялгаран тодорч байлаа. Хөлөг онгоцны шонгуудын гэрлүүд хоосон агаарт дүүжлэгдсэн юм шиг харагдах бөгөөд харин түүний орой дээрх дохионы дугариг гэрэл чийдэнгүүд гялалзах тэнгэр огторгуйн дундах газрын алтан шаргал одод мэт харагдана.

	Өмнө зүгийн нууцгай одууд чанх орой дээр ирсэн байлаа. Тэр одууд тэнгэрт шигтгэсэн алмаас эрдэнэ мэт гялалзах бөгөөд онгоцны хөдлөх болгонд ганхаж байх шиг санагдана. Аварга том хөвөгч амьтан болох хөлөг онгоц маань үл мэдэгхэн чичгэнэн, хүндээр амьсгаадан нэгэн үе доош орж, нэгэн үед дээш хөвөн намилзаж хүчирхэг хар давлагааг цээжээрээ хага зүсэн урагшилсаар л байлаа.

	Би онгоцны тавцан дээр тэнгэр ширтэн зогсож явав. Дээрээс бүлээн ус гоожуулж байдаг усан шүршүүрийн дор зогсож байгаа юм шиг над санагдана. Гэвч энэ маань миний толгойн эргэн тойронд тусаж байгаа, миний гар, мөрөн дээр тусаж байгаа цав цагаан дулаахан гэрэл байлаа. Энэ гэрэл хамаг биед нэвтрэн орж байх шиг санагдана. Яагаад гэвэл мансууран дүйрч байсан тархи толгой минь нэг л сайхан уужим саруул болоод явчихлаа.

	Би чөлөөтэй тэнүүн амьсгалж алим, жимс алс тэртээ хойгийн анхилуун үнэрээр нэвчсэн тунгалаг ундаа адил хөөсрөн сагагч согтууран мансуурам зөөлөн агаар уруулыг минь илбэн таалж сэтгэл зүрх баяр баясгалангаар бялхана.

	Өөрөөр хэлбэл сайхан хүүхний хайр ивээлээр хүрээлэгдсэн юм шиг явна. Надад гэдрэг харан хэвтэж тэнгэрийн оргилд түгсэн цав цагаан однуудыг ширтэн ажмаар санагдана. Гэвч ширээ сандал цөмийг хураажээ. Хов хоосон тавцан, юм бодож, аятай амарчихмаар тохитой газар над ер үзэгдсэнгүй.

	Би тэмтэчсээр хөлөг онгоцны урд хэсэгт ирлээ. Гэрэл гэгээ бүр ч нүд гялбуулам тал бүхнээс тусаж байна. Оддын хурц цагаан гэрэлд нүд өвдөх шиг болж сүүдэр газар хоргодон тэр гэрлийг бие дээрээ биш тэртээ толгой дээр, эс бол орчин тойрны юмс дээр тусан гийгүүлж байгааг нь ажмаар санагдав. Ингэж харанхуй сүүдэртэй тасалгаанаас байгалийн үзэсгэлэн гоог тольдон хардаг юм.

	Би олс татуургад тээглэн унаж туссаар өргөх төмрүүдийг тойрон хөлөг онгоцныхоо урд хошуун дээр хүрч билээ. Тэндээс ажиглан харж зогсохуйд онгоц их биеэрээ түнэр өтгөн харанхуйг хага зүсэн, хурц хоншоорын нь хоёр талаар хөөсрөн буцлах давалгаанд сарны цайвар гэрэл уусан хайлах ажгуу. Онгоцны хошуу эцэс төгсөлгүй нэг ил гарч, нэг далд орж, тэнгисийн усны хар хөрсийг хага зүсэж би ялагдсан байгалийн гуниг зовлонг ойлгон мэдэрч эх газрынхаа аварга хүчинд бахархан баярлаж явлаа. Энэ бүхнийг ажин ширтсээр яваад цагийн баримжаа алджээ. Энд ирээд би хэдэн цагаар юм уу, эсвэл хэдхэн минут зогссоны алин болохыг мэдэхгүй юм. Хөлөг онгоцны аварга том өлгийн займаргаа намайг эх газраас салган холдуулсан ажгуу. Би жигтэйхэн эцэж сульдсанаа гэнэт мэдрэв. Унтаж, санагалзмаар хэдий бодогдовч энэ сэтгэл булаам сайхан газрыг орхиж өмхий хар нүхэндээ бууж ороход харамсалтай байнам. Өөрийн эрхгүй какатын амыг хөлөөрөө тэмтэрлээ. Суулаа. Нүдээ тас анилаа. Тэгсэн ч гэсэн нөгөө хурц гэрлийн мөнгөлөг цацраг хаагуур ч хамаагүй нэвтэрч ирсээр байв. Би дорх усныхаа нам дөлгөөхөн шуугиан хийгээд дээрх орчлон хорвоогийнхоо мөнгөн урсгалын чихнээ үл сонсогдох дуу чимээний аль алиныг нь мэдэрч явлаа. Энэ дуу шуугиан ахисаар, ахисаар бүх бие махбодыг минь эзлэн авлаа. Би өөрөө өөрийгөө мэдрэх чадалгүй боллоо. Энэ амьсгаа надаас гарч байна уу? Минийх үү? Аль эсвэл хөлөг онгоцны зайдуухан цохилж байгаа зүрхнийх үү? Ялгаж чадахгүй боллоо. Би шөнө дундын ертөнцийн энэ эцэс төгсгөлгүй чимээ шуугианд уусан хайлсан юм шиг болжээ.

	 

	* * *

	 

	Дэргэд минь хүн аяархан хуурай ханиалгах сонсогдлоо. Би давхийтэл цочиж мансуурсан согтолтоосоо бүрмөсөн ангижирлаа. Аниатай байхад хүртэл сохолчих гээд байгаа хурц цагаан гэрэлд гялбасан нүдээ арай гэж нээгээд хартал өмнөх ханийн сүүдэр дотор нүдний шил гялалзах шиг боллоо. Дараахан нь бяцхан дугариг цог улалзлаа. Гаанс тамхины гал бололтой. Би хөлөг онгоцны хоншоороос хөөсрөн бургилах ус, орой дээрх од мичдийг сонирхон ширтсээр байгаад аль түрүүнээс хойш дэргэд минь хөдлөлгүй сууж явсан хүнийг ажсангүй билээ. Би бүрэн сэрчхэж амжаагүй боловч 

	— Уучлаарай! гэж германаар хэллээ. Тэр хүн харанхуйгаас

	— Зүгээр! Зүгээр! гэж мөн германаар хариулах нь сонсогдоно. Хав харанхуйд огт үзээгүй хүнтэй сууж байхад ямар их эвгүй хачин байсныг хэлэлт юу байх вэ! Бие биеэ гөлийтөл цоо ширтэн суугаагаа хэн хэн маань мэдэрч байлгүй яах вэ. Бид хоёр дээр гэрэл хүчтэй тусаж байсан болохоор сүүдэрт бие биеийнхээ дүрсийг л үзэж байлаа. Над харин тэр хүний амьсгалах, тамхи сорох нь дуулж байх шиг санагдана.

	Цаашдаа дуугүй байж тэсэхийн аргагүй боллоо. Надад явчихмаар санагдаж байв. Харин тэгвэл дэндүү бүдүүлэг болох байсан юм. Зовсондоо хармаанаасаа тамхи гаргаж татав. Чүдэнзний гэрэлд бид хоёрын давчуухан булан хоромхон зуур гэрэлтлээ. Би нүдний шилний цаана огт танихгүй хүнийг харлаа. Тэр хүн онгоцон дотор, онгоцны тавцан дээр ч, хоолны газрын аль алинд нь огт үзэгдээгүй хүн байв. Нүд минь эрээлжилсэн юм уу, аль эсвэл хий хоосон үзэгдэл надад харагдаж байна уу? Алин болохыг би ойлгохгүй байлаа.

	Тэр хүний нүүр надад нэг л жигтэйхэн дүнсгэр аймшигтайгаар эвдэрсэн, хүний төсөөгүй гэмээр харагдав. Хоромхон зуур гэрэлтүүлэгдсэн түүний нүүр дахин харанхуйгаар хучигдсан учир би сайн харж чадсангүй. Хар дэвсгэр дээр гагцхүү бараан дүрс үзэгдэж үе үе тамхины гал цагариглан улалзана. Бид хоёрын хэн нь ч огт дуугарсангүй. Энэ дуугүй байдал халуун орны бүгчим агаар шиг амь тэмцүүлж байсан билээ.

	Эцэст нь би тэссэнгүй. Ухасхийн босож 

	— Сайхан нойрсоорой гэж хүндэтгэн хэлэв. Хариуд нь,

	— Та бас сайхан нойрсоорой гэж харанхуй дундаас сөөнгөдүү баргил хоолой дарвигнан сонсогдов.

	Би онгоцны татуурга зогсоолгод торж бүдэчсээр цааш явлаа. Гэнэт миний ард тэнцвэр муутай түргэн алхаа сонсогдов. Энэ бол тэр хүн миний араас ирж яваа хэрэг байлаа. Би арга буюу зогтусав. Гэвч тэр надад тулж ирсэнгүй. Түүний эмээж зовсон болох нь харанхуй дотор сонсогдож байгаа хөлийнх нь чимээнээс мэдэгдэж байв.

	— Уучлаарай! гэж тэр хүн яаруу давчуухан хэлэв... — Би танаас нэг юм гуйх гэсэн юм сан... Би... би... гээд тэр хүн хоолой нь зангираад яриагаа цааш үргэлжлүүлж чадсангүй. Гэвч дахиад, — Надад хувийн... үнэндээ л ганцаараа байх хувийн нэг айхтар шалтгаан байгаа юм. Надад нэгэн хүнд гарз хохирол тохиолдсон юм... Тэгээд л энэ хөлөг онгоцонд сууж яваа олон түмний бараа харж чадахгүй яваа юм. Үгүй шүү! Үгүй! Харин таныг хэлж байгаа юм биш үгүй шүү, үгүй. Би зөвхөн танаас нэг юм л гуйх гэсэн юм. Та намайг өршөөгөөрэй. Хэрвээ та намайг энд үзсэн тухайгаа аль нэгэн хүнд хэлэхгүй бол гүйцэх нь тэр. Ийм учиртай юм. Үнэнийг нь хэлэхэд над одоогоор хүмүүсийн дотор ороход болохгүйгээр хувийн шалтгаан байгаа юм. Тийм тийм... хэрэв та намайг энд үзсэн тухайгаа аль нэгэн хүнд хэлчихвэл надад жигтэйхэн муухай юм болчих учиртай юм шүү. 

	Дахиад л хоолой дээр нь тээглэчихсэн юм шиг таг дуугүй болчхов. Би тэр хоолойны нь бөглөөг хурдан гаргах санаатай,

	— Тэрхэн далимд таны хүсэлтийг гүйцэтгэнэ гэж ам өчиг өгөв. 

	Бид хоёр бие биеийнхээ гарыг атгалаа. Дараагаар нь би өөрийнхөө муу омгор өрөөнд орж элдэв гайхамшигтай хүнд түгшүүртэй зүүд зүүдэлсээр бөх гэгч унтсан байв.

	Яримаар хүсэл их байсан боловч би хэлсэн үгэндээ хүрч сонин гайхамшигт уулзалтынхаа тухай хэнд ч ярьсангүй. Алс хол далайгаар аялж явахад усны мандал дээр цайрч үзэгдсэн цагаан далбаа, дельфин загас уснаас үсрэн гарах санамсаргүй элдэв шог алиалал буюу эсвэл шинэхэн янаг дурлалын үг ярианаас аваад ялихгүй юм томоохон үйл хэрэг болж хувирдаг юм. Түүнээс гадна намайг энэ хачин аялагчийн тухай мэдэх хүсэл жигтэйхэн зовоож байсан юм. Маргааш нь хөлөг онгоцонд сууж яваа хүмүүсийн нэрсийн дунд шөнийн танилдаа тохирох нэр эрсэн боловч олсонгүй. Бас түүнтэй холбоо бүхий хүн байгаа эсэхийг аялагчдын дотроос тааж олох гээд ч бүтсэнгүй. Ийнхүү би бүхэл өдөржингөө тэр хүнтэйгээ дахин уулзахын хүсэлд автан оройг тэсэж ядан хүлээж байлаа. Энэ сэтгэл санааны оньсого мэт хачин жигтэй учрал анхаарлыг минь бүр татаад зогсоогүй ухаан жолоогоо алдтал сэтгэл хөдөлгөж байсан хэрэг ээ. Үнэндээ миний сэтгэл санаа тэр хүний нууцад нэвтрэн орохоос нааш амар заяагаа үзэж чадахгүй байсан юм. Хачин сонин амьдралтай хүмүүс ганцхан удаагийн уулзалтаараа сэтгэл санааны нь нууцад орох сон гэдэг тийм хүслэнгийн галыг над асааж чаддаг билээ. Ийм хүслэн бол үнэндээ авгай хүүхний дон шүглэхээс төдий л онц ялгаагүй билээ. Тэр өдөр над хязгааргүй урт санагдлаа. Би унтахаар бүр эрт хэвтэв. Далдын хүч намайг чангааж шөнө дундын үед сэрнэ гэж мэдэж байв.

	Үнэхээр би яг л өчигдөр шөнийнхөө яг тэр цагт сэрчихсэн байлаа. Цагийн зүү минь нэгэн цэг дээр давхарлан ганцхан гэрэлд цагаан зураас болон харагдаж байлаа. Би яаран босож бүгчим өрөөнөөсөө бүр ч бүгчим шөнөд умбалаа.

	Од мичид яг л өчигдөр шөнийнх шиг жирвэлзэн анилзаж, чичирхийлэн донсолж байгаа бидний онгоцыг цацрах гэрлээрээ гийгүүлж яг орой дээр үүрийн цолмон гэрэлтэн бадарна. Бүх юм яг л өчигдрийнх шиг байлаа. Тэнгис дээрх өдөр шөнө хоёр манай эх дэлхийнхээс хавьгүй өөр бөгөөд ихрүүдтэй төстэй юм. Харин өчигдрийн минь түмэн бодолд уяран мансуурч энхрийлэгдэн согтож байсан минь хэдийн алга болсон ажгуу. Онгоцны хоншоорын хар сүүдэр лүү би ямар нэг далдын хүчинд хөтлөгдөн өөрийн эрхгүй явлаа. Тэр сүүдэрт нөгөө үл ойлгогдох хачин хүнийг хөдлөлгүй нуугдан сууж байгаа болов уу гэдгийг мэдэх хүсэл чангааж байлаа. Тэр дээр онгоцны хонх хангинан дохиолж дуулдана. Намайг нэг юм түлхэх шиг болов. Ямар нэгэн татах хүчинд автагдаж алхам алхмаар дурамжхан урагшилж байлаа. Нөгөө газартаа арай хүрээгүй явтал ямар нэгэн улаан нүд гялсхийх мэт болов. Тэр бол түүний гаанс тамхи юм. Нөгөө хүн тэндээ суугаа хэрэг байжээ. Би арга буюу бие арзасхийн дороо зогтусав. Хэдхэн мөч болсон бол би эргээд явах байсан билээ. Гэтэл харанхуй дунд ямар нэг юм хөдөлж ямар нэгэн хүн босож хоёр алхав. Гэнэт

	— Уучлаарай! Та байраа эзлэхийг хүсэж байгаа бололтой. Харин намайг хараад болихоор шийдэх шиг санагдана. Та суу л даа гуйя. Би одоо яваад өгье гэж эелдэг зөөлнөөр хэлэх нөгөө хүний дуу сонстов. Би тэр хүнд,

	— Зүгээр, зүгээр. Та үлд би танд саад болохгүйн тулд холдсон юм гэж хэлэхийг яаравчлав.

	— Та над саад болоогүй гэж тэр хүн гашуудалтайгаар хэлээд, — Би хэн нэгэн хүнтэй ярихад баяртай байна. Бүх л арван шөнө хэнтэй ч ганц үг сольсонгүй... Үнэндээ хэдэн хоног биш хэдэн жил хүнтэй ярьсангүй, надад их хүнд байна... Би зовлон зүдүүрээ дуугүй тээж яваа болоод ч тэр үү боочихмоор юм шиг л байна. Цаашдаа энэ тасалгаа, энэ авс адил нүхэнд суух тэвчээр алдлаа. Хүмүүсийг ч тэвчиж чадахгүй юм. Учир нь тэд өдөржин хөхөрч инээх юм. Үүнийг би тэвчиж чадахгүй нь... Тэдний шуугиан тасалгаандаа байхад хүртэл сонсогдож би аргаа барахдаа чихээ тагладаг шүү. Үнэндээ хэн ч мэдэхгүй... миний ингэж явааг энэ хүмүүс яаж мэдэх вэ. Мэдлээ ч гэсэн тэдэнд ямар хамаа байх вэ. 

	Тэр хэсэг хоолой нь зангирч түгдэрснээ гэнэтхэн

	— Би танд тээг садаа болохыг хүсэхгүй байна. Миний чалчааг уучлаарай гэж хэлээд мэхийн ёсолж явахаар завдав.

	Би түүнийг хоргоохын тулд

	— Та над садаа болсон юм огтхон ч алга. Энэ анир чимээгүйд юм ярилцах над таатай байна... Та хүсэхгүй байна уу? 

	Би тэр хүнд тамхи гаргаж өгөв. Тамхийг нь асаахаар чүдэнз зурахад хар сүүдрээс ялгаран түүний нүүр чүдэнзний чичирхийлсэн цагаан гэрэлд тодрон харагдав. Энэ удаа тэр хүн өөдөөс минь эгц харж байв. Нүднийхээ шилний цаанаас миний нүүр өөд их л шунаг ер бусаар хүчлэн харж байв. Миний бие жигтэйхэн болов. Энэ хүн ямар нэгэн юм надад ярихыг хүсэж байна. Ярих ч болно гэдгийг би мэдэрч байлаа. Аа харин тэр хүний яриаг хөнгөвчлөхийн тулд би дуугүй байх хэрэгтэйгээ ч мэдэж байлаа.

	Бид хоёр дахин нөгөө газраа суув. Тэр хүний байдаг мухарт түшлэгтэй хоёр сандал байв. Нэгийг нь намайг суу гэж өгөв. Бид хоёр хэсэг тамхи татав. Тэр хүний тамхины дүгрэг цог тогтворгүй байгааг хараад би гар нь чичирч байна гэж мэдэв. Би ч дув дуугүй, тэр хүн ч дув дуугүй суусаар байлаа.

	— Та их ядарч байна уу? гэж тэр хүн гэнэт намуухан асуулаа.

	— Үгүй ээ, огтхон ч ядраагүй байна. 

	Харанхуйд тэр хүний дуу дахиад хоромхон зуур чимээгүй болов.

	— Би танаас нэг л юм асуумаар байна. Асуух ч гэж дээ, нэг юм яримаар байна... Би мэдэж байна... Сайн мэдэж байна... анх уулзаад ийм юм ярих хэчнээн тэнэг аягүй гэдгийг ойлгож байна... Би... би сэтгэл санааны талаар хүнд байдалтай байгаа хүн шүү дээ. Би бүр тартагтаа тулаад байна. Хүнтэй ярихгүй бол би өнгөрнө. Та намайг ойлгоно... тийм ээ... намайг ярихаар ойлгоно... энэ дуугүй явдлаасаа болоод би бүр өвчилчихлөө. Өвчтэй хүн бусдын нүдэнд үргэлж инээдэмтэй харагддаг... 

	Би тэр хүний яриаг тасалж

	— Дэмий биеэ зовоох хэрэггүй гэж гуйлаа. Тэгээд ичиж зоволгүй цөмийг нь ярь л даа. Би чамд тус хүргэнэ гэж амлаж чадахгүй. Гэсэн ч аливаа хүнд өөрийн тусыг амлах үүрэг байдаггүй шүү дээ. Ойр төрлийнхөө хүнийг зовлонд учирсан байвал бид туслах жамтай.

	— Үүрэг. Тус болно гэж амлах үүргээ биелүүлэхийг оролдох ингэхэд та бид чинь үүрэг... тусламж амлах үүрэгтэй гэж та ч хүртэл боддог хэрэг вий?

	Энэ үгийг тэр хүн гурав давтан хэллээ. Ингэж тэнэг мохоо юм шиг шүд зуун давтах нь надад аймшигтай санагдав. Энэ хүн маань солиотой юм биш байгаа, эсвэл согтуу юм уу. Өндөр дуугаар хэлчихсэн юм шиг миний бодлыг яг таасан тэр хүн эрс ондоо хоолойгоор

	— Та намайг солиотой юм уу? Аль эсвэл согтуу хүн гэж бодож байна уу? Үгүй ээ. Тийм биш! Одоохондоо тийм болоогүй байна. Зөвхөн таны хэлсэн үг над гайхал төрүүлж орхив. Яагаад тэр вэ гэвэл үүрэг... бидэнд байдаг уу, үгүй юу? гэдэг асуудал намайг яг зовоож байгаа юм. 

	Тэр дахиад л түгдэрч эхлэв. Хэсэг дуугүй байснаа дахин ярьж гарлаа.

	— Хэргийн учир гэвэл би эмч хүн. Бидний практик амьдралд тохиолдол, бүр аймшигтай тохиолдол олонтоо гардаг юм... Тухайлбал чиний үүрэг үү, биш үү гэдгийг мэдэх аргагүй тодорхой бус тохиолдол... үүрэг гэдэг чинь ганцхан зүйл биш шүү дээ. Ойр садныхаа өмнө хүлээх үүрэг, өөрөө өөрийнхөө өмнө хүлээх үүрэг, төрийн өмнө гүйцэтгэх үүрэг, шинжлэх ухаанд гүйцэтгэх үүрэг гэж байна. Туслах ч үүрэгтэй. Туслахын тулд бид амьдарч оршин тогтнож байна шүү дээ... Гэвч ийм дүрэм заавар зөвхөн онолд байдгаараа сайхан... Аа чухам ямар хэмжээнд хүртэл туслах хэрэгтэй вэ?.. Та бол танихгүй хүн, танд би ямар ч хамаагүй, гэтэл би таныг намайг үзсэн харснаа хүнд битгий хэлээрэй гэж гуйж байна... Их сайн, та хэнд ч хэлэхгүй, та энэ үүргээ биелүүлнэ. Би таныг надтай яриач ээ гэж гуйсан. Би зөвхөн дуугүй түгжигдсэн амьсгаагаа задлах гэсэн хэрэг шүү дээ. Та миний үгийг сонсоход бэлэн байна. Их сайн... Гэвч энэ бүхэн хялбархан. Аа харин намайг шүүрч аваад ус руу хаячхаач гэж танаас гуйсан бол яах вэ?.. Тэгвэл нөгөө уриалагхан сэтгэл! Туслахад бэлэн гэдэг маань үүн дээр гацах биз дээ. Тэгэхээр энэ чинь аль нэг юман дээр... бидний хувийн амьдрал, бидний хувийн хариуцлага дээр зогсох ёстой. Энэ үүрэг гэдэг маань хаана хориглож зогсоовол тэнд төгсөж дуусах ёстой буюу... Эсвэл эмч хүнд энэ нь ямар нэгэн дуусгавар байхгүй хэрэг үү? Их эмч хүн латин үсгээр бичсэн дипломтой болохоороо бүхнийг гэрэлтүүлэн туслагч, аврагч байх ёстой гэж үү? Ямар нэгэн өвчтөн хүрч ирээд тусламж, хүнлэг ёс суртахуун шаардвал өөрийнхөө цусанд ус юүлж амь насаа зориулах ёстой гэж үү?.. Тэгэхлээр хэний ч үүрэг, ямар ч үүрэг төгсөх дуусах газар гэж бий! Харин бидний хүч чадал хаана дуусна, тэнд дуусдаг, чухам л тэнд... 

	Дахин хэсэг дуугүй болсноо тэр цааш нь үргэлжлүүлж, 

	— Ингэж их сэтгэл догдлон ярьж байгааг минь уучлаарай. Гэхдээ би согтуу хүн биш шүү. Одоохондоо арай ч согтоогүй байна. Гэхдээ би танаас нуугаад яах вэ. Энэ чөтгөр шулмын ганцаардалд согтуурал ч над тохиолддог юм... Та бод л доо. Би бараг долоон жил гаруй адгуус амьтан, зэрлэг хүмүүсийн дунд суулаа. Тэгэхэд чинь хэл яриагаа мартчихаж болно шүү дээ. Жаахан ярьж эхлэхтэй зэрэг салж хагацах болчихдог... байз... байз юу сан бил ээ?.. А тийм!.. Би сая саналаа. Би танаас юм асууж, нэгэн тохиолдлын тухай ярих гэсэн юм... Бид чинь ёстой бурхан шиг ариун, сэтгэл харамгүй туслах үүрэгтэй бил үү... Дашрамд хэлэхэд би их л урт удаан түүх ярих байх. Та үнэхээр ядраагүй гэж үү?

	— Үгүй, үгүй. Огтхон ч ядраагүй байна.

	— Би... би танд их талархаж байна... Та хүсвэл... 

	Тэр өөрийнхөө цаад руу харанхуй мухар тэмтчиж эхлэв. Хоёр, гурван лонх хавиралдах сонстов. Бодвол дэргэд нь байсан юм байлгүй. Над виски архи хийж өгөв. Би шилэн аяганы амсарт зөвхөн уруулаа хүргэж, нөгөөх минь өөрийнхийгөө нэгмөсөн хөнтөрч орхилоо. Бид хоёр дув дуугүй нэгэн мөч болов. Хонх чанга хангинав. Арван хоёр цаг хагас болжээ.

	— Ингэхэд би танд нэгэн тохиолдол ярих гэсэн юм. Эмч хүн ганцаараа бяцхан хотод суудаг байж гэж бод доо, үнэндээ хот гэснээс тосгон гэсэн нь арай илүү. Тэр эмч... тэр эмч... 

	Тэр дахиад л түгдрэв. Тэгээд гэнэтхэн суудлаа надад ойртуулан тулгаад,

	— Ингээд юу ч бүтэхгүй. Би танд бүр шулуухан ярих ёстой. Бүр эхнээс нь ярих ёстой. Тэгэхгүй бол та ойлгохгүй шүү дээ. Би ямар нэгэн хэрэг тохиолдлыг жишээ болгож энд ярих гээгүй юм шүү! Өөртөө тохиолдсон явдлыг ярья! Үүнд айж ичих, нууж эмээх юм байх ёсгүй. Хүмүүс ч чармай нүцгэлээд яр шархаа үзүүлдэг шүү дээ... Тусламж авъя гэвэл зайлж бултаж, нууж хаагаад яах вэ. Ингэхлээр би танд ямар нэгэн эмчтэй тохиолдсон явдлын тухай ярихгүй... Би таны өмнө нүцгэлээд «би» байна гэе. Тэр сэтгэл санаа өмхрүүлж, уураг тархи яснаас нь ховх сорсон оронд нохой шиг ганцаардмал байхдаа би ичгүүр гэдгийг мартаж орхисон юм шүү.

	Би жаахан хөдөлсөн юм болов уу. Тэр ярихаа гэнэт зогсов.

	— Та дургүй байна уу?

	Үзэж ядсан хоёр сарын гайхам аялалдаа таны сэтгэл бүр хөөрөө биз. Тойрон аяллын зам ч үнэндээ мөн гайхамшигтай шүү. Хэрэв түүнийг галт тэрэгний цонхоор, автомашин дээрээс, хөлсний тэрэгнээс харахад бол яана! Би долоон жилийн өмнө анх энд ирж байхдаа бас л тэгж байлаа. Хүсэж мөрөөдөхгүй юм над байл уу? Хэл сурна. Тансаг сайхан ном зохиолыг эх хэл дээр нь уншина. Орон нутгийн өвчнийг судална. Шинжлэх ухаанд үйлчилнэ. Түземчүүдийн сэтгэл зүйг судална. Европынхны ярьдгаар ёстой л соёл боловсрол, хүнлэг ёсыг түгээгч болно гэж бодож явлаа. Энд ирсэн бүгд тийнхүү сайхан зүүдэлдэг юм. Харин цэцэг навчаа дэлгэсэн шилэн хөшигний цаана хүн бүх хүчээ алддаг байна. Үл үзэгдэх шилэн хөшигний цаана халуун ханиад гэж байдаг. Түүнээс хэн ч зайлж чаддаггүй юм. Хинин эм хэчнээн уугаад нэмэргүй. Хүний тархи мэдрэл их хурц догшин болдог юм. Энд ирсэн хүн яг л далайн амьтан шиг залхуу, сул дорой, хөвсгөр болдог юм. Европын хүн том хотоосоо гарч ийм харанхуй бүдүүлэг, бохир муухай нүх рүү орохоороо ёс суртахууныхаа хэлбэр галбирыг өөрийн эрхгүй алддаг байна. Эрт орой хэзээ боловч нэг нь эсвэл архичин болж, нөгөө хэсэг нь хар тамхинд орж, гурав дахь нь адгуус шиг болж хувирдаг байна. Тэд цөм хэвийн байдлаасаа гарцгаана. Европоо санаж том хотынхоо гудамжаар хэзээ нэг алхаж байх бол, чулуун байшингийнхаа гэрэлт том тасалгаанд хэзээ сууж байх бол, цагаан арьстнуудтайгаа хэзээ уулзах бол гэж цаг үргэлж мөрөөдөх болдог юм. Жил өнгөрөх тутам энэ тухай бодож мөрөөдөх нь нэмэгдэн арай гэж нэг амралтаа авахлаараа залхууд уягдан хөдөлж чадахаа больдог. Бүгдээрээ чамайг мартсан, чи бол хэн ч хамаагүй хөлөөрөө гишгээд гарах далайн дун хорхойн гэр адил хэнд ч хэрэггүй болсон гэдгээ мэдэхлээр зэрэг л лаг намагтаа шигдэж хоцроод энэ халуун чийглэг ойд өнгөрөх нь тэр. Би өөрийгөө энэ нүхэнд барьж худалдсан тэр өдрөө хараан зүхэж байдаг юм. Үнэндээ би сайн дураараа ч болгочихсон хэрэг биш. Би германд суралцаж эмч болсон хүн. Тэгээд сайн эмч гэгдэж Лейпцикийн дэргэдэх нэгдсэн эмнэлэгт ажиллаж байлаа. Тэр үеийн эмнэлгийн сэтгүүлүүдэд шинэ тарилгын тухай их бичиж би түүнийг анх удаа практик амьдралд хэрэгжүүлсэн юм. Эмнэлэгт байхдаа нэгэн хүүхэнтэй танилцлаа. Тэр эмэгтэй дурлалт хархүүгээ бүр галзуурахад хүргэж цаадах нь гар буугаар буудчихсан юм гэнэ билээ. Түдэлгүй би ч тэр хар хүнээс нь дор үгүй галзуурахдаа шахлаа.

	Тэр хүүхэн надтай ихэмсэг хүйтэн харьцаж байв. Энэ нь хорыг минь жигтэйхэн их малтдаг байлаа. Захирамтгай, зоригтой хүүхнүүд намайг ямагт гартаа оруулчхаж чаддаг юм. Энэ хүүхэн миний толгойг бүр эргүүлж гүйцлээ. Би түүний хүссэн бүгдийг гүйцэтгэхээс өөр аргагүй боллоо... Би нуух юу байх вэ. Хэдийн долоон жил өнгөрсөн юм чинь. Би тэр хүүхний төлөө больницынхоо бүх мөнгийг үрж дууслаа. Хэрэг илэрч хэрүүл шуугиан ч дэгдлээ. Авга ах минь дутсан мөнгийг төлсөн боловч миний нэр хүнд өнгөрөх нь тэр. Энэ үед Голландын засгийн газар колонийн орондоо явуулах эмч эрж байгаа бас тусламжийн мөнгө өгөх гэнэ гэж дуулдав. Хэрэв өмнө нь мөнгө амлаж байгаа бол аманд шар тос хийж өгч байгаа хэрэг огт биш гэдгийг би дор нь ухаарсан юм. Энэ халуун томуу өвчний уурхай оронд хүүрийн хэрээс мод манай тэндхээс хоёр дахин хурдан нэмэгдэж байдгийг мэдэж байсан юм. Гэвч хүн залуу байхад өвчин үхэл хэнийг ч хамаагүй нөмрөн ирдэг, тэгэхдээ ганцхан өөрийг нь дайрдаггүй юм шиг санаж явдаг шүү дээ. Нэгэнт гарах газаргүй болсон хойно би Роттердам орж арван жилийн хугацаатай гэрээ байгуулан банкнаас томоохон боодол мөнгө авлаа. Хагасыг нь гэртээ, ахдаа илгээж, хагасыг нь боомтын сууцанд байдаг нэгэн хүүхэнд юу ч үгүй тонуулчихлаа. Учир нь тэр хүүхэн нөгөө түрүүчийн минь эм мууртай тун төсөөтэй амьтан байсан юм. 

	Европоос гарлаа. Усан боомтоос миний суусан усан онгоц хөдөлж байхад гуньж гутарсан ч үгүй дээ. Тэгээд л замдаа тантай адил, энэ бусад хүмүүстэй адил онгоцны тавцан дээр сууж далдуу мод, өмнө зүгийн алтан одыг ажиглан ширтэж явсан юм даа. Зүрх сэтгэл минь хайлан урсаж байлаа. Ой мод... гав ганцаараа... чимээ аниргүй... хэчнээн гоё вэ гэж дотор минь баярлана. Тэгээд л ганцаардал гэдгийг ёстой нэг ханатлаа үзсэн дээ. Намайг олон хүнтэй хөгжөөн шуугиантай, клуб, театртай, ном сонинтой, дэгжин ганган хувцасладаг тэр Батави юм уу, Сурабайю хотод явуулсангүй, харин хамгийн алс холын бөглүү хотод тосгонд явууллаа. Энэ хотын нэрийг хэлэхийн хэрэг юу байх вэ. Харин хотоосоо 8 цаг явж байж хүрдэг газар билээ. Тэнд хоёр гурван уйдаж нойрмоглосон тайж нар, хагас Европ байдалтай нутгийн хэдэн түшмэд суудаг. Миний харьцах хүмүүс ердөө л энэ байлаа.

	Үүнээс гадна энд эргэн тойрон битүү ой, тариалангийн талбай, намаг ширэнгэ алс тэлнэ.

	Эхлээд ч гайгүй л байлаа. Би ихэнх цагаа эрдэм шинжилгээний ажиглалт хийж байлаа. Нэг удаа дэд ерөнхийлөгч шалгалтаар явж байгаад машин онхолдож хөлөө хугалсан учир би ганцаараа мэс засал хийлээ. Энэ тухай тэр нутгийнхан шуугьж билээ. Би Туземчүүдийн зэр зэвсэг, хэрэглэдэг хорнуудыг цуглуулж лойж доройтохгүйн тулд аар саар юм оролдож байлаа. Энэ бүхэн Европоос авчирсан хүч чадал минь барагдчихаагүй тэрхэн үед боломжтой байж, сүүлд нь би мөхөж эхэллээ. Европчуудаас уйдаж тэдэнтэй нийлэхээ болиод бодолд автан архи ууж гарлаа. Надад гуравхан жил үлдээд байсан юм. Тэр гурван жилийг авчихвал би европтоо буцаж сул цалин аваад дахин шинээр амьдралаа эхэлж болох байсан юм. Үнэндээ гэхэд би юу ч хийхээ больж ичээндээ хэвтэн хүлээдэг боллоо. Хэрвээ тэр хүүхэн, хэрвээ энэ бүхэн надад тохиолдоогүй сэн бол би одоо хүртэл тэндээ л байх байсан даа. 

	Харанхуйд дуу тасарлаа. Тамхины гал нь улалзахгүй байв. Зөвхөн онгоцны хоншоор дор ус шуугин хөөсрөх, зайдуу моторын хүнгэнэх, дахин сонстов. Би тамхи татмаар санагдсан боловч чүдэнзний улсхийх галд царай гэрэлтэхээс айлаа. Яриагаа дууссан юм уу, эсвэл зүүрмэглэж байгаа юм уу, эсвэл бүр таг унтчихав уу, надад жигтэйхэн бүрхмэл чив чимээгүй санагдав. 

	Гэнэт хонхны тасалдангуй чимээ хүчтэй хангинан цохилох сонсогдов. Шөнийн нэг цаг болжээ. Тэр дороо хөдөлж дахиад шилэн аяга жингэнэн сонсогдов. Гар нь шилтэй архиа эрж тэмтэрч байгаа бололтой. Тэгээд архиа гуд гуд залгиж дахин түүний ярих нь дуулдаж эхлэв. Энэ удаа тэр бүр ч хүнд шунал тачаалтай ярьж эхлэв.

	— За тэгээд... байзнаарай... аа, тийм. Би өөрийнхөө тэр заяа нь орхисон нүхэнд шүлсэндээ байгаа аалз адил олон сар хөдлөлгүй суулаа. Хэдэн долоо хоногоор бороо асгаж муу байшингийн минь дээвэр саравч нүдсээр байлаа. Над дээр нэг ч хүн шагайсангүй, нэг ч Европ хүн үзэгдсэнгүй. Өдөр бүхэн би шар арьстан хүүхэн, шотланд архи хоёроо харж суудаг боллоо. Би тэгээд бүр уйдаж тамаа цайж Европоо санаж өвчин тусахдаа шахав.

	Ямар нэгэн роман уншиж байтал цагаан арьстан хүүхэн гэрэлт сайхан гудамжны тухай гарвал гар хуруу минь салгалдаг байсан шүү. Би үүнийгээ танд яг тэр чигээр нь зураглан хэлж чадахгүй байна. Энэ чинь онцгой төрлийн боловч нэг ёсны халуун өвчин юм шүү. Хатуу догшин үүний зэрэгцээгээр яахын ч аргагүй эх орноо санах уйтгар бас тамлана.

	Тэгэхэд би газрын зураг дэлгэчхээд л аялахын тухай мөрөөдөн суудаг байлаа. Гэнэт хаалга сандрангуй тогших сонсогдов. Зарц хүү бас нэг хүүхэнтэй орж ирлээ. Тэр хоёрын нүүр жигтэйхэн гайхаж алмайрсан нь илт байв. Тэр хоёр нүдээ бүлтийлгэн бие биеэсээ, өрсөж,

	— Тантай цагаан арьст нэгэн хатагтай уулзъя гэж байна гэв. 

	Би босон харайв. Гадаа морин тэрэг машин хоёрын алины нь ч дуу сонстоогүй. Тэгээд бас цагаан арьстан хүүхэн гэнэ ээ?

	Шат руу нисэн ороход бэлэн байсан боловч хүч гарган биеэ барилаа. Би толинд харж, хувцас хунараа хам хум янзалж засав. Сэтгэл тавгүйтэж нэг л муу юм зөгнөнө. Учир нь миний мэдэх найзархаг хүн гэж энэ хорвоод над байхгүй билээ. Би доошоо буулаа.

	Хүлээлгийн өрөөнд нэгэн хатагтай хүлээж байв. Намайг харангуут өөдөөс минь яаран угтав.

	Тэр хүүхэн замын бараан тороор нүүрээ бүтээжээ. Би тэр хүүхний мэндийг асуух гэсэн боловч тэр хүүхэн шууд ярьж эхэллээ.

	— Сайн байна уу, эмч ээ? гэж англиар мэндэлж байна. (Үг нь надад хэтэрхий зөөлөн урьдаас бэлтгэсэн шиг санагдав).

	— Тан руу шулуухан орж ирсэнд минь уучлаарай. Бид өртөөн дээр ирээд байна. Машин минь тэнд үлдсэн гэж хэллээ. 

	Яагаад машинтайгаа ирж болдоггүй бил ээ? гэдэг бодол миний толгойд цахилгаан мэтээр харван орж ирэв.

	— Би таныг энд суудаг гэж сая гэнэт санав. Таны тухай зөндөө сонссон. Та дэд захирагчид үнэндээ гайхамшигтай мэс засал хийсэн шүү. Түүний хөл гайхалтай сайн эдгэж одоо бүр гүйж, гольф тоглодог болсон. Нээрэн шүү. Манайхан таныг зөндөө ярьдаг. Тан шиг эмчийн оронд манайхны орилоо хоёр эмчийг өгсөн ч яадаг юм гэж ярьдаг юм. Хэрэв та манайд шилжих сэн бол бид оронд чинь цэргийн үглээ эмчээ нөгөө хоёртой нь дуртай өгнө шүү! Харин та яагаад ер нь үзэгддэггүй юм бэ? Та ч яг л мацаг барьсан юм шиг суудаг хүн юм аа... 

	Тэр хүүхэн над үг хэлэх зав өгөлгүй тийнхүү тасралтгүй ярьсаар байлаа. Энэ дэмий хоосон ярианаас нь ч гэсэн ямар нэгэн юманд адгаж уймарсан болох нь мэдэгдэж байлаа. Тэр ч байтугай зочны маань уймрангуй сэтгэл хөдлөлт надад халдварлаж байх шиг санагдана. 

	Яагаад энэ хүүхэн ингэж их ярьдаг бил ээ? Яагаад нэрээ хэлдэггүй юм бэ? гэж би өөрөө өөрөөсөө асууна. Яагаад нүүрнийхээ халхавчийг авдаггүй бил ээ? Халуун ханиад томуутай юм болов уу? Өвчтэй юм болов уу? Ухаан солио юм болов уу? Тэр яриа хүүхний өмнө ийнхүү зогсож инээдэмтэй байдалд ороод буйгаа ухааран мэдэрмэгц би улам ч сэтгэл түгшиж зовж байв. Ашгүй сүүлдээ тэр хоромхон төдий яриагаа таслах завсар нь дээшээ орооч гэж урилаа. Тэр хүүхэн дагуулж ирсэн зарцдаа наанаа байж бай гэж дохио өгөөд миний түрүүнд шатаар дээшээ гарлаа.

	Миний өрөөнд орж ирж харангуутаа,

	— Ямар сайхан суудаг юм бэ? Ямар гоё номууд вэ? Бүгдийг нь унших сан гэж хэлээд номын тавиур луу ойртон нэрийг харж эхлэв. Надтай уулзсанаасаа хойш тэр хүүхэн анх удаагаа яриагаа түр зогсов. Тэгэхэд нь би,

	— Цай уугаач гэв. Тэр хүүхэн эргэж харалгүй ном дэвтрийг минь үзсээр байлаа.

	— Үгүй ээ! Их баярлалаа эмч ээ... Бид одоо явахгүй бол болохгүй. Их яарч явна. Би зүгээр зугаалж яваа юм... 

	— Өө! Флобер. Би Флоберийн зохиолд жигтэйхэн дуртай. Түүний бичсэн «Eduction sentimentate»1 гэдэг ном гайхамшигтай сайхан шүү. Та францаар бас уншдаг юм байна даа. Танд ер нь мэдэхгүй юм гэж байхгүй юм аа. Аргагүй германчууд... сургуульд байхад нь бүхнийг заачих юм... Ийм олон хэл мэднэ гэдэг гайхалтай хэрэг шүү! Дэд захирагч таныг бүр биширдэг юм. Хутганы чинь ирэн дээр хэвтэхээс эмээхгүй ганц мэс засалч гэдэг юм даа. Манай хуучин эмч ч ёстой л хөзөр тоглохоос өөр юмгүй хүн дээ. Тийм (над руу эргэж харалгүй ярьсаар байлаа). Өнөөдөр надад тантай зөвлөвөл зүгээр юм гэдэг бодол толгойд минь орлоо. Яг танай хажуугаар явж байхад бодогдсон... Та өнөөдөр завгүй ч байж магадгүй. Дараа ирсэн нь дээр үү дээ? 

	"Ашгүй чи минь нууцаа нээв үү?" гэж тэр даруй би бодов. Гэсэн ч огт хэнэггүй царай гарган одоо юм уу, хэзээ тохиромжтой цагт танд тус хүргэвэл надад нэр төртэй хэрэг болно гэж хэллээ.

	— Надад тийм ноцтой юм байхгүй. Шал дэмий шахуу юм л даа... эмэгтэйчүүдэд тохиолддог бие эвгүйдэх, толгой эргэх, ханиад хүрэх тиймэрхүү л юм. Өнөө өглөө машинаар явж байгаад гэнэт эргэх гэсэн чинь дотор муухай болоод ухаан алдаад уначихжээ. Боол маань намайг өндийлгөж, ус авчран өгчээ. Жолооч маань хэтэрхий хурдан давхиснаас тэгсэн ч байж болох юм даа. Та юу гэж бодож байна, эмч ээ? гэж хэлээд тэр хүүхэн тавиураас авсан номын хуудас эргүүлж над руу хагас эргэлээ.

	— Шууд хэлэхэд хэцүү дээ. Та үргэлж тэгж унадаг уу?

	— Үгүй... үгүй ч гэж дээ... сүүлийн үед л... Ялангуяа бүр саяхнаас толгой эргэж, бөөлжис цутгадаг болоод байгаа юм.

	Хүүхэн нөгөө номоо тавихаар номын шүүгээ рүү эргэж, өөр ном авч эргүүллээ. Гайхалтай хэрэг. Яагаад энэ ингэж номын хуудсыг огцом эргүүлж байна... Яагаад нүүрнийхээ торон дороос нүдээ харуулахгүй байгаа юм бэ? 

	Би тэгэхээс тэгэх гэж үг дуугарсангүй. Жаал хүлээлгэмээр санагдлаа. Хүүхэн дахиад л алиадуу өнгөөр ярьж эхэллээ.

	— Эмч ээ! Энэнд онцын ноцтой юм байхгүй биз дээ? Энэ чинь халуун орны ямар нэгэн аюултай өвчин биш биз?

	— Би эхлээд таныг үзэж, халуунтай байгаа эсэхийг мэдэх хэрэгтэй, та судсаа бариулаач... 

	Миний ойртоход тэр хүүхэн жаахан ухарлаа.

	— Үгүй! Үгүй! Над халуун байхгүй. Эргэлзээгүй! Эргэлзээгүй! Халуун байхгүй. Би тэр бөөлжис цутгах болсон өдрөөсөө хойш дандаа халуунаа үздэг болсон юм. Халуун байхгүй. Гучин зургаа, дөрөв л байгаа. Ходоод минь ч зүв зүгээр.

	Би жаахан түдгэлзлээ. Энэ хүүхэн тэр холоос энэ бөглүү газар зөвхөн Флоберийг ярих гэж ирээгүй нь магад. Ямар нэгэн юм надаас хүсэж иржээ гэдэг сэжиг төрж эхлэв. Би түүнийг хүлээлгэхээр шийдлээ.

	— Уучлаарай! Танаас хэдэн юм асууж болох сон болов уу?

	— Бололгүй яах вэ. Та эмч хүн шүү дээ гэж тэр хүүхэн хариулаад дахин цаашаа харж нөгөө номоо эргүүлж сөхөж эхэллээ.

	— Та хүүхэдтэй юү?

	— Хүүхэдтэй. Нэг хүү бий.

	— Тэр үед чинь... Та урьд нь ингэж байсан уу? Тэгэхэд... Та ингэдэг байсан уу? гэж асуух гэж байна л даа.

	— Байсаан.

	Тэр хүүхний хоолой энэ удаа элдэв маяг, догдлолгүй төдхөн шал өөр болсон байлаа.

	— Ийм юм асуусанд минь уучлаарай! Та одоо яг л урьдынх шигээ бие шалтгаантай болсон юм биш үү!

	— Тийм ээ.

	Энэ үг хурц тонгоргоор огтолсон юм шиг тийм огцом сонсогдлоо. Торны цаанаас хажуугаас нь харагдах царайнд хувирсан шинж огт ч үгүй.

	— Хатагтай минь та надад үзүүлэх гэж байгаа бол өөр өрөөнд орохыг зөвшөөрнө үү гэж би гуйлаа.

	Хүүхэн огцомхон эргэв. Торны цаанаас түүний хүйтэн шийдмэг харц над дээр тусаж байв.

	— Үгүй ээ, үүний хэрэг байхгүй. Би өөрийнхөө өвчний шалтгааныг бүрэн мэдэж байна... 

	Хэсэг дуугүй боллоо. Харанхуй буланд дахин шилэн хундагатай архи гялалзав.

	— Тэгээд та сонс, тэг л дээ, ойлгож үзэхийг хичээгээрэй. Ганцаардаад уйдаж үхэх гэж байсан хүн рүү олон жилийн дараа цагаан арьстан хүүхэн өрөөний босгыг нь алхан орж ирлээ. Гэтэл өрөөнд минь ямар нэгэн аймшигтай аюултай юм ороод ирэх мэт санагдаад явчихлаа. Миний бүх бие хүйт оргин энэ төмөр шиг нугаршгүй шийдмэг сэтгэлт хүүхнээс айх шиг болов. Эхлээд энэ тэр дэмий юм ярьж байгаад дараа нь яг хутга гаргаж байгаа мэт өөрийнхөө шаардлагыг улаан тулгадаг байна шүү. Би тэр хүүхнийг надаас юу хүсэж ир ээ вэ гэдгийг дор нь мэдсэн юм аа. Хүүхнүүд анх удаа над руу ингэж ирж байгаа юм биш ээ. Тэгэхдээ тэд ийм биш голдуу гуйж гуньж зарим нь уйлж амь насыг минь авраач гэж аргаддаг юм. Харин энэ хүүхэн... энэ хүүхэн ёстой төмөр шиг, ёстой эр хүн шиг... Энэ хүүхэн надаас хавьгүй илүү зоригтой хүчтэй болохыг нь дөнгөж хараад л мэдсэн юм... Намайг эрхэндээ оруулж чадах хүүхэн байна ч гэж мэдсэн юм... Гэвч яагаад ч юм бэ, миний уур гэнэт дүрсхийгээд явчихлаа. Би танд дээр хэлсэн шүү дээ! Энэ хүүхний барааг дөнгөж харуутаа, бараг үзээгүй байхдаа миний дайсан гэж ойлгож байсан юм. Энэ ч яах вэ гомдож, эр хүний бардан омог хөдөлсөн юм биз!

	Эхлээд би дуугарсангүй. Тэгэхээс тэгж зориуд дуугарахгүй байлаа. Тэр хүүхэн торон доогуураа намайг харж байна аа гэж мэдэж байсан юм аа. Тэгэхдээ намайг яриулах санаатай цоргитол ширтэн шаардангуй харж байна аа гэж мэдсэн юм. Гэвч би бууж өгөөгүй. Би ярьж эхэллээ. Тэгэхдээ... тойруу... түүний тоомсоргүй яриаг өөрийн эрхгүй дагав. Яагаад гэвэл... Мэдэхгүй! Та ойлгох болов уу даа, үгүй болов уу? Би ойлгохгүй дүр үзүүлж тэр хүүхнийг өөрөөр нь бүр тодорхой яриулах гэсэн юм. Би тэр хүүхнийг ярьж өгөөч гэж гуйх гээгүй юм. Харин түүгээр гуйлгах гэсэн юм... Чухамхүү тэр захирах маягтай байгаа хүүхнээр гуйлгах гэсэн юм. Тэгээд ч бас хүйтэн ихэмсэг зантай хүүхнүүд намайг яаж эрхшээлдээ оруулдгийг би мэднэ шүү дээ. Тэгээд би ийм өвчин бол ямар ч аюул байхгүй. Хэвийн үзэгдэл! Тэр ч байтугай жирэмсэлсэн хүний бие махбодын хэвийн хөгжилтийн эх үндэс гэж эргэж тойруулж байлаа. Би эмнэлгийн сэтгүүлүүдээсээ жишээ татан... ярив. Би тайван ердийн байдалтай байна. Хүүхний өвчлөлтийг жирийн үзэгдэл мэт үзэж миний үгийг таслахыг нь хүлээж байлаа. Тэр тэсэхгүй гэдгийг би мэдэж байв.

	Үнэхээр тэр хүүхэн тэсэж чадсангүй миний тайвшруулсан яриаг тас дайран зогсоох гэсэн мэт огцомхон эргэлээ.

	— Эмч ээ! Намайг зовоож байгаа энэхэн биш ээ. Анхны хүүгээ олоод байхад миний эрүүл мэнд сайн байсан юм... Одоо би тэр үетэйгээ адилгүй... Одоо би зүрх муутай болсон.

	— Аа таны зүрх муу юм вий! Би одоо чагнаад өгье гэж зовж сандарсан дүр үзүүлэн хэлэв. 

	Би чагнуураа авахаар босох гэж байгаа дүр үзүүлэв. Тэгтэл хүүхэн намайг тэр даруй шууд зогсоов. Дуу нь ширүүн захирангуй яг л командалж байгаа юм шиг болов.

	— Би унадаг болоод байна, эмч ээ. Над итгэхийг гуйя. Элдэв шинжилгээ хийж цаг үрэхийг би хүсэхгүй байна. Та надад арай дотно байж болмоор санагдах юм. Би танд итгэж байгаагаа хангалттай нотоллоо шүү дээ... 

	— Энэ бол над зарласан илэрхий тэмцэл байлаа. Би түүнийг нь хүлээж авав.

	— Итгэл гэдэг чинь илэн далангүй байхыг шаарддаг юм. Та тодорхой ярь л даа. Би эмч хүн шүү дээ. Юуны өмнө та нүүрнийхээ бүтээлгийг аваад энд суучих. Номоо тавчих, битүү хачуу яриагаа орхи. Ер нь нүүрний тортойгоор эмчид ирдэггүй юм гэлээ. Хүүхэн ихэмсгээр босож намайг ширвэн харлаа. Хэсэг хүлгэзнэлээ. Тэгээд дараа нь нүүрнийхээ торыг сөхөж суув. Би царайг нь харав. Миний харахаас айж далдирч явдаг нөгөө нугаршгүй, шийдмэг хатуу зан аашийг илтгэсэн царай байлаа. Насны байдлаас үл хамаардаг тийм үзэсгэлэн гоо царайтай бөгөөд борхон нүдтэй хүүхэн байв. Ийм цог заль нуугдсан дөлгөөн сайхан нүд их төлөв Англи хүүхнүүдэд заяадаг юм. Ийм нимгэн жимбэгэр уруул нууцаа хадгалж хэзээд чаддаг билээ. Хүүхэн намайг захирангуй бөгөөд туршсан байдалтай харж би арга буюу нүд далдиран харцаа буруулав. Тэр хүүхэн хуруугаараа ширээ аяархан тогшиж байлаа. Тэр бас сэтгэл тавгүйтэж байгаа бололтой аж. Тэгснээ гэнэт

	— Эмч ээ! Та намайг ерөөсөө чухам юу хүсэж байгааг мэдэж байна уу? Үгүй юу? гэж асуулаа.

	— Мэдэж л байх шиг байна. Ер нь үнэнээ ярьсан нь дээр шүү дээ. Та энэ байдлаасаа гарах сан гэж бодож байна уу? Та энэ бөөлжис цутгадаг, толгой эргэдэг явдлаасаа намайг салгаж... салгаж аль гэж хүсэж байна уу? Хамаг учир үүнд оршиж байгаа хэрэг үү?

	— Тийм ээ.

	— Ийм туршилт та бид хоёрын хэн хэнд маань аюултай гэдгийг мэдэж байна уу?

	— Мэдэж байна.

	— Хуулиар хориглодгийг мэдэх үү?

	— Хорих нь байтугай зөвшөөрөх, зөвлөх тохиолдол ч байдаг шүү дээ.

	— Эмч нарын шийдвэр хэрэгтэй дээ.

	— Та шийдвэр өг л дөө. Та эмч шүү дээ.

	Ингэж хэлчхээд над өөд нүд цавчилгүй ширүүн харлаа. Энэ бол тушаал өгч байгаа хэрэг байлаа. Өчүүхэн аймхай хулчгар амьтан би хүүхний зориг сэтгэлийн аварга хүчинд нэрвэгдэж чичирч байлаа. Гэвч би түүнийгээ мэдэгдэхгүйн тулд биеэ барьж түүний эрхэнд орсноо сэв авхуулахгүйг хичээж байлаа. "Битгий яар, тэгэх тусам нь чангаагаад бай, түүнийг заавал буулга" гэж ямар нэгэн далдын хүч надад шивгэнэж байлаа.

	— Энэ чинь тэр болгон эмчийн эрхэнд байдаг юм биш шүү дээ. Гэвч би... эмнэлгийн мэргэжил нэг нөхөртэйгөө зөвлөхөд бэлхэн байна.

	— Таны тэр нөхөр надад ямар ч хэрэг байхгүй... Би ганцхан тан руу ирсэн шүү дээ!

	— Заавал над руу ирдэг нь юу вэ?

	Тэр хүүхэн над руу хүйтэн харлаа.

	— Танаас нуух ямар ч шалтгаан байхгүй. Та зайдуу газар суудаг. Та намайг мэдэхгүй. Та сайн эмч. Тэгээд ч... 

	Тэр хүүхний хоолой анх удаагаа түгдэрлээ.

	— Та энэ газар асар их удахгүй биз бас... хэрвээ... Та ихээхэн хэмжээний мөнгөтэй гэртээ харихаар болчихвол бүр ч удахгүй... 

	Миний хамаг бие хүйтэн оргилоо. Энэ худалдаачны цэвэр, албан над гайхал төрүүлэв. Түүний амнаас гуйлтын ганц ч үг гарч ирдэггүй шүү. Гэвч тэр намайг эртнээс мөрдөж бүхнийг тооцоолчхоод одоо анчин нохой шиг хөөж эхэллээ. Түүний зоримог шийдмэг энэ зан миний зүрхэнд нэвтрэн орж би байдаг тэнхээгээрээ эсэргүүцэж байв.

	Би дахин албархуу, тоомжиргүй, бүр хошигнох дүр үзүүлэхийг оролдлоо.

	— Та энэ их мөнгийг... надад амлаж... надад өгөх гэж байгаа юм биз дээ?

	— Тийм ээ, таны тус хүргэсэн хөлсөнд, даруй явах хэрэгцээнд чинь өгөх юм.

	— Үүнээс чинь болж би сул цалин авах эрхээ алдана гэдгийг та мэдэж байна уу?

	— Би танд түүнийг чинь нөхөж төлнө.

	— Та их л тодорхой ярьж байна... Гэхдээ би улам тодорхой яриулахыг хүсэж байна. Та үнэндээ шагналын журмаар хэчнээн хэмжээний мөнгө өгөх юм бэ?

	— Арван хоёр мянган төгрөг Амстердамын банкнаас чекээр өгнө.

	Хамаг бие чичрэх шиг боллоо... Уур хилэн бадарч... гайхаж биширснээс бие чичирч байв. Тэр хүүхэн миний буцах замд хэдий хэмжээтэй мөнгө төгрөг хэрэгтэйг урьдаас тооцоолчихжээ. Тэр намайг мэдэхгүй байж эрхшээлдээ орно гэдэгт бүрэн итгэж, намайг үнэлээд, цэнлээд, худалдаж аваад хувь заяаг минь шийдвэрлэчихжээ. Цохиод авмаар санагдлаа... Би босоод (тэр бас бослоо) түүнийг эгц харж хүнээс гуйж царайчилж мэддэггүй жимбэгэр ам, хүний өмнө бөхийж үзээгүй омог бардан магнайг ширтвэл гэнэт хонзогномоор, хүчирхийлмээр хүсэл төрлөө. Тэр миний юу бодож байгааг ойлгожээ. Нойтон хамуу шиг хүнээс салах гэхэд яадгийн адил хөмсгөө дээш нь өргөлөө. Бид хоёр хэн хэнийгээ үзэн ядаж байгаагаа нууж далдлахаа ч болив. Би түүнд хэрэгтэй болоод л намайг үзэж чадахгүй байна аа гэдгийг би ойлгож байлаа. Харин би тэр хүүхнийг гуйж гувшихгүй болохоор нь дургүй хүрч байв. Бид хоромхон зуур дуугүй байснаа анх удаа ний нуугүй ярилцаж эхэллээ. Тэгтэл ой гутам нэг бодол толгойд орж би тэр хүүхэнд хэлж... хэлж орхилоо. За байзнаарай. Ингэж яриад та намайг ойлгохгүй... Намайг юу хийж, юу ярьсныг ойлгохгүй... тэр тэнэг бодол ухаан санаанд минь яаж орж ирснийг, яаж төрсний учрыг би эхнээс нь танд ярьж өгье... Харанхуйд...

	Харанхуйд шилэн аяга аяархан жингэнэн дуугарлаа. Түрүүнийхээсээ бүр ч илүү сэтгэл хөдөлсөн янзтай:

	— Та намайг өөрийгөө зөвтгөж, өөрийнхөө бурууг цагаатгах гэж байна. гэж битгий бодоорой... Гэвч ингэж бодохгүйгээр намайг та ойлгохгүй биз. Би ер нь сайн байсан юм уу, үгүй юм уу, бүү мэд... Гэхдээ л би хүнд дуртай л тус хүргэдэг байсан. Тархи толгойндоо хураасан атга чимх мэдлэгээ ашиглан амьд амьтны амь насыг хамгаалах явдал бол тэр нохойн амьдралд амьдарч байсан миний цорын ганц баяр баясгалан байсан юм шүү. Би ёстой өөрийгөө тэгэхэд бурхан гэж боддог байсан даа. Айснаасаа болоод цэлдэн хөх болсон шар царайтай хүү хүрч ирээд хорт могой хатгаж жигтэйхэн хавдсан хөлийг нь огтлохгүй эдгээж өгөхийг нулимс асгаруулан гуйдаг байсан тэр агшин миний амьдралын хамгийн сайхан үе нь болж, би яаж ийгээд эдгэрүүлчих ухаан олдог байж билээ. Би халуун ханиад томуугаар өвчилсөн авгай хүүхнүүдэд туслах гэж бүр хамгийн холын аглаг зэлүүд газар явж очдог байсан юм. Бүр европын нэгдсэн эмнэлэгт байхдаа өнөөдрийн эмэгтэйн гуйсан тусламж шиг тусламж үзүүлэх явдал ч над тохиолдож л байсан. Тэр үед би өөрийгөө хэн нэгэн хүнд хэрэгтэй, ямар нэгэн хүнийг гарцаагүй зовлонгоос аварч хамгаална гэдэг нь тус хүргэж байгаа, надад ч гэсэн хэрэгтэй юм аа гэдгийг мэдсэн юм. Энэ бол чи өөр хүнд хэрэгтэй гэдэг ухамсрыг төрүүлсэн юм.

	Би танд ойлгуулж чадах эсэхийг мэдэхгүй байна. Тэр зүгээр л явдал дундаа дайрч байгаа мэт манайд орж ирсэн хормоос эхлээд намайг догдлуулж, зэвүүцүүлж эхэлсэн юм. Тэр их зан гаргаж байж над эсэргүүцэх хүсэл төрүүлж, миний далд дарагдаж нуугдаж байсан бүх л уур омгийг бадраасан хэрэг билээ. Амьдрал, үхлийн тухай яриа явагдаж байгаа үед түүний ихэмсэг хатагтай шиг дүр үзүүлэн хүйтэн тоомжиргүйгээр наймаа хийх яриа дэлгэх нь намайг бүр галзууруулах шахсан юм. Тэгээд... тэгээд... эцсийн эцэст гольф тоглоом дундаас хүүхэд гаргах биш дээ... Тайван энэ хүн ойртуулдаггүй хүүхэн миний харцаар дургүй байгааг минь... бараг зэвүү хүрч байгааг минь ойлгож мэдээд гөлгөр харцтай нүдний хөмсгийг тоомжиргүй хөдөлгөж байгаа энэ, нүдэнд хүйтэн хүүхэн үүнээс 2—3 сарын өмнө хар хүний өвөрт хэвтэж байсан даа. Нүцгэн биеэ бие биедээ наалдуулан шигтгэж, уруул хэлээ хөхөлцөн дурлаж тачаадахдаа ёолж чарлаж байсан байхдаа гэж бүр жигтэйхэн тодорхой санав. Би үүнийг гэв гэнэт, тов тодорхой саналаа. Английн офицерууд шиг тэгж ихэмсгээр, тэгж хүйтэн тоомсоргүй харж байхад нь миний толгойд ийм юм бодогдож байлаа. Ухаан санаа минь тэр үед булингартаж орхижээ... Би түүнийг доромжлох сон гэж ухаан жолоогүй хүсэж байлаа. Энэ мөчөөс эхлээд би түүний нимгэн платийг нэвтлэн нүцгэн биеийг нь сэтгэлдээ үзэж суулаа... Энэ мөчөөс эхлэн ганц удаа тэвэрч эрхэндээ оруулаад энэ их бардам уруул амынх нь яаж чарлахыг нь сонсох юм сан. Энэ ихэмсэг хүйтэн хүүхний тачаалын галд шатаж байхыг нь нөгөө миний үл таних хархүү ганц үзэх сэн гэж бодлоо. Үүнийг л би танд ойлгуулах гэсэн юм даа. Би хэчнээн дордож уналаа ч гэсэн эмчийнхээ албан үүргийг хортойгоор ашиглаж байсан удаа даанч байхгүй. Би нэг их дурлачхаад ч тэгсэн юм биш, мунаг тусчхаад ч тэгсэн юм биш! Над мэлзэх юм алга! Би ганцхан тэр хүүхний их занг л эр хүн шиг ялж дийлэх сэн гэж үнэн голоосоо бодсон юм. Хүйтэн тоомжиргүй байдалтай их зантай хүүхнүүд намайг дандаа гартаа оруулчхаад байдаг юм гэж би танд дээр хэлсэн байх аа! Үүн дээр нэмэхэд 7 жил цагаан арьстан хүүхний бараа харсангүй, эсэргүүцэлтэй тулгарсангүй шүү дээ! Эндхийн хүүхнүүд, энэ шулганалдсан энхрий хонгорууд чинь цагаан арьстан ноёдод сэтгэл баяртай өгдөг юм. Тэд хэдийд ч номхон хүлцэнгүй байдаг билээ. Ямагт дуулгавартай, хэдийд ч очсон цээжиндээ пүг пүг чимээгүйхэн инээж байгаад хүслийг чинь хангаад явуулахад бэлэн байдаг. Чухамдаа ийм номхон хүлцэнгүй амьдрал дунд орохоороо, чухамдаа ийм боолын ёсоор бие махбодоо өгдөг хүмүүс дунд орохоороо хүн өөрийгөө гахай шиг боддог юм. Бүх ертөнцөөс таслагдан хагас зэрлэг болсон, ганцаараа байсаар байгаад өлсгөлөн араатан шиг болсон над мэтийн ганц бие эрэгтэй хүний өрөө рүү үзэн ядах, үл тоомсорлох дүрээр дүүрсэн, тэгсэн хэр нь саяхны тачаалыг санагдуулсан нууцаараа хүний хорыг малтсан хүүхэн шуудхан орж ирсэн явдал над хэчнээн их хурц нөлөөлсөн гэж бодно? Үүнийг... чухам үүнийг танд ойлгуулах гэсэн юм... Би үүнийг танд дараа нь тэгээд юу болсон... өөрөө ойлгог гэж хэлж байгаа юм. За тэгээд би нүцгэн шалдан, тачаадан өгч байгаа гэх зэргээр тэр хүүхнийг хортой муухайгаар бодож сэтгэж, жигтэйхэн муухай юм хүсэж суулаа. Тэгээд би дотоод сэтгэлээ хурааж хүйтнээр; арван хоёр мянган төгрөг1 үү? Үгүй. Би зөвшөөрөлцөхгүй гэв. Тэр хүүхэн над руу хялавхийн хараад, царай нь цагаан боллоо. Намайг яахын аргагүй ховдог шунахайгаас ингэж татгалзаж байгаа юм биш гэдгийг хүүхэн тааварлаж байгаа бололтой. Тэглээ ч гэсэн;

	— Та хэдийг авмаар байна? гэж асуулаа. Би яриагаа хөнгөн тоомсоргүйтлээр цааш үргэлжлүүлэхийг хүссэнгүй.

	— Хоёулаа илэн далангүй наадах шив дээ. Би худалдаачин ч биш хорыг corrpted gold1 гэж худалддаг байсан. «Ромео и Жульетт»-д гардаг ядуу эмийн санч ч биш. Ийм замаар та санасандаа хүрэхгүй шүү.

	— Та тэгээд дургүй байна уу?

	— Мөнгөөр бол үгүй ээ.

	Бид хоёр хоромхон дуугүй болов. Жигтэйхэн чимээгүй байсан тул анх удаа түүний амьсгаа нь над сонсогдлоо.

	— Тэгээд та юу хүсээв?

	— Юуны өмнө та надтай худалдаачин хүнтэй харьцаж байгаа юм шиг харьцахыг хүсэж байна. Танд үнэхээр тусламж хэрэгтэй болоод байгаа бол битгий бузар мөнгөөр цохих гээд бай л даа. Хүн гэж хүнээс тусламж гуй... Би зөвхөн эмч хүн биш. Надад зөвхөн хүлээн авах цаг байдаг биш шүү. Өөр бас над цаг байдаг юм. Та тийм цагаар минь ирсэн ч байж болно.

	Хүүхэн хэсэг дуугүй боллоо. Уруул нь жаахан мурийж чичирч байснаа:

	— Таныг гуйсан сан бол та үүнийг хийж өгөх байсан биз дээ.

	— За тэр, та дахиад л үнэ хаялцаж эхэллээ. Та намайг зөвхөн ам өчгөө өгсний дараа л гуйх гээд байгаа юм биз дээ! Та эхлээд намайг гуйх хэрэгтэй. Би дараа нь хариулна. 

	Тэр хүүхэн омголон морь шиг толгойгоо ихэмсгээр хөдөлгөн намайг ууртай харж суулаа.

	— Үгүй ЭЭ. Би таныг гуйхгүй. Гуйсанд орвол үхсэн дээр гэж хэлэв. 

	Тэгэхээр нь миний уур хилэн шатаад би бүр галзуурахдаа шахлаа.

	— Хэрэв та гуйхыг хүсэхгүй байвал би танд шаардлага тавьж байна. Би танаас юу хүсэж байгааг та нэгэнт мэдэх учир над их нарийн тодорхой яриад байх хэрэггүй биз гэж би бодож байна. Тэгээд... тэгээд би танд тусална. 

	Тэр хүүхэн гайхсан янзтай намайг харлаа. Тэгснээ ямар аймшигтай юм болсныг үгээр тайлбарлах арга алга. Хоромхон зуур түүний нүүр чулуу шиг гөлийж хөхрөв. Тэгээд тачигнатал хөхөрч гарлаа... Жигтэйхэн элэг доог барьсан байдалтай миний нүүр өөд харан хөхөрч билээ. Энэ жигшүүртэй инээд намайг бүр хутгалчих шиг боллоо. Тэгэх мөртөө бүр жигтэйхэн согтоочих шиг боллоо... Тэр, аюултай хүчтэй дэлбэрэлт гэнэтхэн болж байгаатай адил инээсэн юм. Энэ жигшүүртэй муухай инээдэд өлмийд нь сөгдөн унаад хөлийг нь үнсэхээс буцмааргүй тийм их хүчтэй байсан юм. Энэ инээд цахилгаан цахилах адил хоромхон зуур үргэлжилсэн юм. Гэнэт эргэж хаалга руу хурдан алхлаа.

	Тэссэнгүй! Би хойноос нь гүйв. Би учрыг тайлбарлаж уучлалт гуйх гэсэн юм... Миний тэнхээ тамир бүр тасарсан байжээ. Тэр над руу эргэж хараад,

	— Миний хойноос дагаж мөрдөөд үзээрэй. Дэмий юм болох вий! гэж тушаах мэт хэллээ. Тэр даруй ард нь хаалга хаагдав.

	Дахин яриа нь тасарлаа. Дахин чив чимээгүй болов. Тэгснээ урсан орж буй сарны гэрлээс мэт үргэлжилсэн шажигнаа сонстов. Эцэст нь түүний дуу дахин сонсогдож, хаалга чахран хаагдлаа. Би байрандаа хөдлөлгүй зогссоор байв. Түүний тушаал намайг илбийн аргаар зогсоочихсон юм шиг байв. Түүний шат руу бууж яваа нь, гадаа хаалга хааж байгаа нь цөм надад тод сонсогдож бүх бие минь хойноос нь тэмүүлнэ. Түүнийг эргээж авчрахын тулд юм уу, эсвэл түүнийг дэлсэх сэн гэхдээ тэр үү, эсвэл багалзуурыг нь шахах сан гэж хүсэж байсан юм уу, хойноос нь... хойноос нь л гүймээр байлаа. Гэвч хойноос нь гүйж очих тэнхээ байсангүй. Цахилгаан гүйдэлд цохиулчихсан юм шиг түүний, үхлийн цахилгаан улсхийхтэй адил догшин ширүүн харцанд нь зүрх минь нэрвэгдчихсэн юм шиг байрандаа хөдлөлгүй зогссоор байлаа. Түүний үүнийг хүнд ойлгуулж тайлбарлаж ярьж хэлэхэд хэцүү гэдгийг би мэдэж байна. Энэ танд инээдтэй санагдаж болох юм... гэсэн ч би тэр газраа зогссоор л байлаа. Зогссоор л байлаа. Нэлээд хугацаа өнгөрлөө. Тэр газраас чухам хэд хэчнээн цаг, хэчнээн минут болж байж хөл зөөснийг мэдэхгүй. Таван минут ч болсон байж болно. Арван минут ч болсон байж болно. Би тэр байрнаасаа ганцхан алхам хөдөллөө. Хамаг бие шатаж байгаа бололтой. Хойноос нь бүх хурдаараа гүйхэд бэлэн байв. Тэр даруй шат руу үсрэн буув... Тэр хүүхэн зөвхөн өртөө рүү очих нь магад. Би саравчнаасаа дугуйгаа авахаар гүйж түлхүүрээ мартсаныг мэдээд цүүг нь эвдэв. Хулс тас нясхийж, мод зомгол тал тал тийшээ үсэрч байна. Ингээд би дугуйгаараа хойноос нь хөөв. Би тэр хүүхний машиндаа суухаас нь өмнө гүйцэж ярих ёстой... 

	Би шороо тоостой гудамжаар хурдалсаар байлаа. Тэр байрандаа хэчнээн удаан зогссоноо би сая л мэдлээ. Ой руу ордог эргэдэг замын тэнд өртөөний өмнөхөн талд тэр хүүхэн боолоо дагуулаад хурдан шулуун алхаж явааг олж харав. Тэр намайг харсан бололтой. Боолдоо юм хэлж үлдээгээд өөрөө цаашаа явлаа. Тэр юу бодсон юм бол? Яагаад ганцаараа явах нь энэ вэ? Надтай ганцаараа ярих гэж бодож байна уу? гэж бодлоо. Би дөрөөгөө огцом чанга гишгэлээ. Миний зам хөндлөн ямар нэгэн юм үсчээд ороод ирлээ. Түүний боол ороод ирлээ. Би арайхийж дугуйгаа замын хажуу руу мушгиад өөрөө газар харуулдаж унав.

	Би амандаа хараал үглэн гар зангидан босов. Цохиод автал тэр цаашаа бултчихлаа. Дугуйгаа шүүрэн авч мордох гэтэл новш чинь дахиад дугуйнаас зуурч муухан англи хэлээр « You remain here»2 гэж хэлэв.

	Та ийм дулаан оронд амьдраагүй болохоор нутгийн хүн цагаан арьст ноёны дугуйнаас зуурч, тэгээд, бас «ноён» хүнд бүү хөдөл хэмээн тушаана гэдэг ямаршуу бүдүүлэг гэмт хэрэг болдгийг мэдэхгүй. Үүний хариуд нь: Нүүр лүү нь дэлсээд авлаа. Тэр гуйвсан боловч дугуйнаас минь тавьсангүй... Түүний онигор нүд айн сандарч дүрлийтэл том болжээ. Тэгсэн мөртөө дугуйны минь гараас жигтэйхэн чанга зуурсаар байлаа. Тэр «You remain here» гэж англиар дахин бувтнав. Надад гар буу байсангүй нь аз боллоо. Хэрвээ байсан бол би түүнийг лав буудаж алах байсан шүү.

	— Муу луйварчин чи эндээс зайл! гэж би хашхирлаа.

	Тэр мөрөө хавчин над руу харж дугуйны бариулаас тавьсангүй. Дахин толгой дундуур нь цохисон боловч бас л гараа тавьсангүй. Миний уур бүр шатаж орхилоо. Хүүхэн аль хэдийн бараа тасарчээ. Лав өдийд машиндаа суугаад явсан байлгүй. Би түүнийг яг эрүүн дороос нь жинхэнэ боксын цохилтоор цохиж унагалаа. Дугуй миний гарт орлоо. Дугуйн дээрээ үсрэн мордсон боловч зодолдож ноцолдох зуур утас гулзайж дугуй явахаа больжээ. Салганасан гараараа засах гэж оролдоод бүтсэнгүй. Тэгэхлээр нь дугуйгаа зам дээр, нөгөө новшийн дэргэд чулуудав. Цусандаа будагдсан боол босож хажуу тийшээ зайллаа. Тэгээд... Үгүй, та лав ойлгохгүй. Хэрвээ Европынхон харсан бол хэчнээн жигшим шившигтэй хэрэг билээ... Гэвч би юу хийж байгаагаа ухаарсангүй... Тэр хүүхнийг л хөөж заавал гүйцэх юм сан гэдэг ганц бодол байлаа... Тэгээд би тосгоны гудамжаар галзуу хүн шиг гүйв. Цагаан арьстан хүн эмч ухаан жолоогүй гүйж явааг харсан нутгийнхан хаалган дээрээ шавааралдан гайхан зогсоцгоож байлаа. Би өртөөн дээр хөлсөө гоожуулсаар хурдалж очоод:

	— Машин хаа байна? гэж асуулаа... 

	— Дөнгөж саяхан хөдөллөө гэж хэлээд, хүмүүс надыг нүдээ том болгон гайхан харцгаав. Бодвол шавар шавхай болж хөлс нь цутгачихсан, өртөө хүртэл явдал дундаа хашхирсаар ирсэн болохоор амьтан хүн намайг галзуу юм гэж бодсон нь магад.

	Өртөөний цаад талд замд машины бөөн цагаан тоос босож байхыг алсаас би харав... Тэр хүүхэн явж амжжээ... Түүний бүх хатуу ширүүн бодол эрмэлзэл заавал биелж байх хуультай юм шиг энэ удаа бас миний гараас мултарч амжжээ.

	Ингэж зугтсан явдал тэр хүүхэнд тус болсонгүй. Дулаан оронд суугаа Европынхны хооронд нуух хаах юм байдаггүй юм... Тэд бие биеэ цөм мэднэ. Аливаа өчүүхэн ялихгүй зүйл ч том хэрэг болж хувирдгийг тэд бүгд мэднэ... 

	Засгийн газрынхны хашааны өмнө түүний жолооч бүтэн цаг зогссон нь дэмий хэрэг биш ээ. Хэдэн минутын дараа надад цөм тодорхой боллоо... Тэр хүүхэн хэн гэдэг, хаана амьдардгийг мэдлээ. Тэр, хотын гол районд суудаг бөгөөд эндээс төмөр замаар 8 цаг гаруй явж хүрдэг байжээ. Тэр хүүхэн томхон худалдаачны эхнэр бөгөөд хэмжээгүй баян, гарал угсаа сайнтай, англи хүүхэн юм. Хар хүн нь Америкт таван сар явсан бөгөөд одоо ирэх дөхсөн хэрэг аж. Нөхөр нь ирээд хүүхнээ Европ руу аваачих ёстой гэнэ... 

	Гэтэл тэр хүүхэн нь... энэ бодол намайг хоронд түлэгдэх мэт болгоно. Тэр хүүхэн хоёр гурван сарын өмнөхөн хүүхэд олсон байлаа... 

	Энэ хүртэл би танд учир явдлыг нь тайлбарлаж ярилаа. Магадгүй энэ минут хүртэл миний ухаан санаа эрүүл байсан үедээ өөртөө эмч хүн шиг онош тавьж явжээ. Гэнэт халуун ханиад томуу хүрсэн юм шиг хийж яваа юмаа ч удирдаж жолоодож чадахаа байлаа. Бас дэмий юм хийж явна гэдгийг ойлгож байсан даа. Тэглээ ч өөрөө өөрийгөө захирч чадахгүй байлаа. Өөрөө өөрийгөө ойлгохоо болилоо. Би зөвхөн ялалт амжилт олохын тулд, ганцхан зорьсондоо хүрэхийн тулд цаашдаа зүтгэсээр байв. Та жаахан хүлээж бай! Би танд ойлгуулахыг бодъё... «Амок» гэж юу байдгийг мэдэх үү?

	— Амок гэнэ ээ? Жаал зугаахан мэднэ ээ.

	Энэ бол нэгэн төрөл. Энэ бол согтолтоос хэдэн хувь илүү. Энэ чинь архины цагаан солиотой зүйрлэшгүй, галзуу нохойтой төсөө бүхий цусан улангаслал юм. Би тэнд ирээд хэд хэдэн ийм тохиолдол ажиглаж мэдсэн юм. Өөр бусдын тухай ярьж байхад бид уг нь дандаа ултай суурьтай анхааралтай оролцдог шүү дээ. Харин аюултай үл таних энэ өвчний шинж тэмдэг, шалтгааныг нээж олж амжсангүй.

	Энэ өвчин лав бүгчим халуун, хүнд уур амьсгалтай холбоотой байх аа. Тэндхийн агаар хүний мэдрэлийн системд хүндээр нөлөөлдөг. Тэгээд бүр сэдэрдэг юм. Би юу ярьчихав аа? Амокийн тухай юу?

	— Аа тийм. За тэгээд ямар нэгэн малай хүн, сайхан сэтгэлтэй жирийн хүн, өөрийнхөө өрөөнд нөгөө дарсандаа мангуурч хордогдон, миний өрөөнд гарахгүй сууж байдаг шиг суудаг юм аа. Тэгснээ гэв гэнэт ухасхийн босож хутга шөвөг шүүрч аваад гадаа гүйж гарна. Тэгээд юу ч болж байсан хамаагүй ум хумгүй гүйнэ. Тэр өөрөө хаашаа гүйж яваагаа ч бас мэдэхгүй. Тэр замд тохиолдсон хүн ч бай, адгуус ч бай хамаагүй хутгалж ална. Цус үзээд бүр ч дэвэрнэ. Уруул амнаас нь шүлс савиран яг л зэрлэг араатан шиг болж баруун зүүн тийшээ огт ч харалгүй гүйгээд л байна. Гүйгээд л байна. Гүйгээд л байна. Цустай хутгаа барьж зовуурьтай муухай орилж бархиран тэр аюултай замаараа зүг чиггүй гүйдэг юм. Тэндхийн тосгоны хүмүүс үүнийг зогсоох, өөрөөр хэлбэл улангасчихсан хүнийг зогсоох хүч байхгүй гэдгийг сайн мэддэг юм аа.

	Амок! Амок! Хүн ум хумгүй зугтаж гүйдэг юм. Тэр эхлээд юу ч сонсохгүй, юу ч харахгүй, замдаа дайралдсан бүгдийг алж хядна. Тэрийг галзуу нохой шиг буудаж унагахаас нааш, эсвэл замын хажуу руу өөрөө шургаж ойчих хүртлээ ер зогсдоггүй юм.

	Би ийм сэтгэлийн хий өвчтэй хүнийг нэг удаа цонхоороо харсан юм... Аймшигтай юм билээ дээ. Зөвхөн үүнийг үзсэний учир би тэр өдрүүдэд өөрийнхөө байдлыг сайн ойлгодог юм. Би яг л тэр шиг аймаар гөлөөн юм болчихсон, мөн тэр шиг л галзуу солио тусаж босон харайж хүүхний хойноос улангасан хөөцөлдсөн... Би энэ бүхнийг яаж хийснээ ч ойлгохгүй байна. Нэг мэдсэн л ухаан санаанд багтмааргүй хурдан болж өнгөрсөн байлаа.

	10 минутын дараа... Үгүй чиш! Би юу ярьж байна! Хүүхний нэр овог, хаяг, түүний амьдралын түүх зэрэг бүхнийг мэдэж аваад хүний дугуйгаар 5 минут, 2-хон минутын дараа гэртээ ирчихлээ. Тэгээд чемоданд хувцсаа чихэж хэдэн төгрөг халаасандаа хийж аваад төмөр замын өртөө рүү жирийчихлээ. Ингээд тойргийн түшмэлд ч дуулгасангүй, өөрийгөө орлох хүн ч томилсонгүй, байшин сав, хогшил хөрөнгөө гаргуунд нь орхичхоод яваад өглөө. Нэг мэдэхэд зарц ажилчид, авгай хүүхнүүд шавчихсан, алмайрч гайхчихсан юм асууцгааж байв. Би хариу өгөх нь байтугай эргэж ч харсангүй. Тэр чигээрээ төмөр замын өртөө рүү хар хурдаараа гүйж очоод эхний галт тэргээр хот руу явлаа.

	Тэр цагаан арьстан хүүхэн миний муу өрөөний босгыг алхаж орж ирснээс хойш цаг илүү болоогүй байна. Гэсэн ч миний бүх ирээдүй алган дээр тавьсан юм шиг тов тодорхой болжээ. Би тэр хүүхний хойноос хамаг ирээдүйгээ мартчихсан улангассан юм шиг, яах гэснээ өөрөө мэдэхгүй хөөж элдсээр байв... Би нүд балай чих дүлий л урагшаа давхисаар байлаа. Оройн 6 цагт хотод ирлээ. 7 цагт 10 минут дутуу байхад би хэдийнээ тэр хүүхний суудаг байшинд оччихсон байлаа. Тэгээд өөрийгөө ирсэн тухай хэлүүллээ. Энэ бол ёстой тэнэг мангуу, ухаан солиотой хүний ажил гэдгийг та харж байгаа биз. Гэвч амок тусаж харалган болсон хүн хаашаа явж байгаагаа үздэггүй юм... Хэдэн минутын дараа зарц нь гарч ирээд хүйтэн бөгөөд эелдэг зөөлнөөр хатагтай бие чилгэр байна. Таныг хүлээж авч чадахгүй нь ээ гэж байна гэлээ... Би гуйвсаар гарлаа. Бүх л бүтэн цагийн турш араас минь хүн явуулдаг болов уу гэж дэмий горьдон байшинг нь тойрон гиюүрсээр байлаа... Тэнд арга тасарч гүйцээд Странд-отеле гэдэг зочид буудалд тасалгаа захиалж хоёр шил виски архи өрөөндөө авчрууллаа... Хоёр шил виски архи, вероналийн давхар доз3 над нойрны эм болжээ. Ашгүй нэг мэдсэн унтчихжээ. Энэ хүнд нойр үхэл, амьдралтай уралдаж яваа үеийн минь ганц амьсгаа дарах мөч байлаа.

	Хөлөг онгоцны хонх хоёр дахин чанга хүчтэй цохилов. Тэрхүү хонхны хангинан дэлсэх чимээ бараг салхигүй зөөлөн агаарыг удтал доргиулсаар, үл тасалдах усны аяархан шуугианд аажимхан уусаж ариллаа. Усны энэхүү шуугиан харанхуй сүүдэрт өөдөөс минь хараад ярьж суугаа хүний догдлонгуй яриаг салахгүй дагалддаг билээ... Бие нь чичрэх шиг болж яриагаа тасаллаа. Гар нь шилтэй архиа тэмтэрч дараа нь аяархан цүл цүл хийх сонстов. Тэгээд бие нь жаахан тайвширсан бололтой жигд хоолойгоор

	— Үүний дараа юу болсныг танд ярьж өгч дөнгөхгүй болов уу? Одоо бодож байхад би халуун ханиад туссан юм уу, аль эсвэл сэтгэл санаа туйлдаа хүртэл уймарсан, галзуурахад ганц хуруу дутуу амок-т хөөгдсөн хүн байжээ.

	Тэр хотод би хоёр дахь өдөр ирсэн болохыг та бүү мартаарай. Хагас сайнд тэр хүүхний нөхөр Иокогама хотоос усан онгоцоор ирэх юм аа гэдгийг би дуулсан юм. Тэр хүүхнийг аврахад ийнхүү гуравхан өдөр, богинохон гурван хоног үлдээд байлаа. Энэ учраас хүүхэнд яаралтай тусламж үзүүлэх хэрэгтэй болсныг ойлгож байлаа. Гэтэл тэр хүүхэнтэй уулзаж ярьж огт чадахгүй байв. Чухам энэ учраас хүүхэнтэй уулзаж тэнэг бүдүүлэг аашилсан явдалдаа уучлалт гуйх шаардлага намайг бадрааж байв.

	Өнгөрсөн хором бүхэн хэчнээн их үнэтэй, түүнээс хүүхний үхэл амьдралын асуудал шалтгаална гэдгийг би мэдэж байсан боловч ганц үг шивнэчих, ядахдаа ямар нэг дохио ч болох нь ээ өгчих бололцоогүй байлаа. Миний учир утгагүй мөрдөлт түүнийг айлгажээ.

	Энэ бол... за байзнаарай... нэг нь нөгөөгөө үхлээс сэрэмжлэх гэж байхад цаадах нь алуурчныгаа гэж бодоод үхлээ сөрж зугтаахтай адилхан юм даа. Тэр хүүхэн намайг зөвхөн галзуу солиотой, өөрийг нь доромжлох гэж хойноос нь мөрдөн хөөж явна гэж боджээ. Тэгэхэд би... чухам үүнд учир утгагүйн гол нь оршино... Би гуйлгах тухай дахин бодохоо болилоо... Би бүр унаж гүйцжээ... Би түүнд гагцхүү тус болохыг л хүснэ. Тэр хүүхэнд л тус болдог юм бол хүн алж, хэрэг хийхээс ч буцахгүй байлаа. Гэтэл тэр, энэ бүхнийг огт ойлгохгүй байв. Би өглөө дөнгөж сэрээд тэр байшин руу гүйж хүрлээ. Байшингийн үүдэнд миний нөгөө нүүр лүү нь цохисон боол зогсож байв. Тэр гарцаагүй намайг хүлээж байгаа бололтой. Тэгтэл год гээд цаашаа далд орчихлоо. Намайг ирлээ гэж очиж хэлэх гэж байгаа бололтой. Энэ үл мэдэгдэх байдлууд намайг одоо хэчнээн тарчилгана вэ? Намайг ирнэ гээд бэлтгэчихсэн ч байж болох юм шүү!.. Би нөгөө боолыг харах мөртөө өөрийнхөө үйлдсэн шившигтэй явдлыг саналаа. Тэгээд дахиж оролдлого хийж зүрхэлсэнгүй... Өвдөг чичирч байв. Яг босгонд тулж очоод эргэлээ. Надаас дутахгүй тэр хүүхэн намайг хүлээж, зовж байсан яг тэр минутад явчихсан байж ч болох юм. Тэгээд би энэ улан дороос шатаачих шахсан танихгүй хотод чухам юу хийхээ мэдэхгүй болов. Гэнэт нөгөө миний тус хүргэсэн хотын дэд захирагчийг саналаа. Тэр даруй морин тэрэг хөлсөлж тэднийд очоод өөрийнхөө ирсэн тухай хэлүүллээ... Миний гадаад байдал лав хачин харагдаа биз. Намайг хараад айж байх шиг байна. Тэр их эелдэг зантай хүн боловч цаанаа айж сандарч буй нь илэрхий. Намайг амокд хөөгдөж яваа хүн гэж таасан ч байж магад. Намайг хотод нэн даруйхан шилжүүлж аль. Би тэнд цаашдаа ажиллаж чадахгүй... Би нэн даруй шилжих ёстой гэж шууд хэллээ. Тэр намайг яаж харсан гээч... тайлбарлахад бэрх юм... Эмч хүн өвчтөнөө яаж хардаг вэ? Тэрэлхүү л харж байлаа.

	— Тэсэж байж чадахаа болив уу, эмч ээ? Аргагүй, би ойлгож байна. За яах вэ? Аргыг нь олж болно биз, жаахан хүлээ... Дөрвөн долоо хоног... Эхлээд би таныг орлох хүн эрж олъё.

	— Ганц хоног ч гэсэн хүлээж чадахгүй гэж би хариуллаа. 

	Тэр намайг дахин хачирхан харлаа... Тэгээд: 

	— Тэсэж хүлээх хэрэгтэй, эмч ээ. Би байрыг чинь огт эмчгүй орхиж болохгүй байна гэж шийдэмгий хэлээд, — Харин энэ талаар бүр өнөөдрөөс эхэлж хөөцөлдөхөө амлая гэв. 

	Би тэрний өмнө шүдээ зууж зогслоо. Би биеэ худалдчихсан боол болохоо анх удаа мэдрэлээ... Миний уур хилэн бадарч эхлэв. Гэтэл тэр соёлт дээдсийн эелдэг зөөлнөөр:

	— Эмч ээ! Та хүмүүсээс хөндийрчихжээ. Бас л нэг төрлийн өвчин шүү дээ. Таныг нэг ч удаа амралт авдаггүй, нэг ч удаа энүүгээр ирэхгүй юм гэж бид гайхдаг юм. Танд олонтой газар цэнгэж зугаалах явдал дутсан байна... Та ядаж энэ орой ир л дээ. Өнөө орой мужийн сайдынд хүлээн авалт болно. Тэнд манай бүх колонийнхон ирнэ. Тэдний олонх нь тантай танилцахыг их хүсэж, таны тухай үргэлж асууж, таныг энд шилжиж ирэхийг хүсэцгээдэг юм... 

	Түүний сүүлчийн энэ үг миний гайхаш төрүүллээ. Намайг асууж байдаг гэнэ үү? Нөгөө хүүхэн биш биз? Би дорхноо л төрөл арилжих мэт шал өөр хүн болж, засгийн газрын дэд даргын урьсан явдалд нь хамгийн эелдэг зөөлнөөр хариу талархал илэрхийлээд дурдсан цагт нь яг очно гэлээ. Би цаг дэндүү нарийн баримталжээ. Бүр тэсэхээ болиод засгийн газрын байшингийн аварга том танхимд гав ганцаараа түрүүлээд очсон байв. Дуу шуугүй шар арьстан зарц нар урагш хойш гүйлдэж байна. Тэд нүцгэн хөлөөрөө зөөлөн зөөлөн гишгэлэн ард минь дооглоцгоож байгаа мэт балартаж булингартсан ухаанд санагдлаа. Бараг хорин таван минутын турш энэ дуу шуугүй олны дунд цорын ганц европ хүн нь би болж хантаазны халаасанд байсан цагны цохилт хүртэл өөрт минь сонстож байлаа. Гэтэл хоёр гурван түшмэд авгай хүүхэдтэйгээ ирлээ. Дараахан нь мужийн ерөнхий сайд ороод ирж надтай нэлээд удтал ярилцлаа. Би түүний яриаг анхааралтай сонсож, амжилттай хариулт өгч байх шиг санагдаж байлаа. Гэтэл ямар нэгэн сэтгэл санааны зовнил гэнэт намайг эзэмдэв. Би тогтвор алдаж хамаа намаагүй хариулж эхэллээ. Би засгийн газрын их танхимд ордог хаалга руу нуруугаараа хараад зогсож байсан юм. Гэнэт нөгөө хүүхэн ороод ирлээ. Тэр энд байна гэдгийг даруй мэдрэв. Энэ намайг шаналгаасан итгэл надад яаж үүссэнийг би танд тайлбарлаж чадахгүй нь лав, би сайдтай ярилцан түүний үгийг сонсохын зэрэгцээ ард минь нөгөө хүүхэн байгааг мэдэрч байв. Ашгүй сайд яриагаа төгсгөлөө. Тэгээгүй бол ч би нөгөө эелдэг зөөлөн харьцаагаа байж орхиод тэр хүүхэн рүү эргэх байсан юм. Сэтгэл, мэдрэл минь тэгэхээс ч өөргүй лут их хөдөлж, тэсэхийн аргагүйд хүргэж байсан юм. Үнэхээр ч хүүхэн миний бодож байсан яг тэр газар зогсож байв. Цээж нь онгорхой бүжгийн урт шаргал платье өмссөн байв. Тэр хүүхэн бөөрөнхий гоо сайхан мөрөө зааны яс шиг гялалзуулан хэсэг зочидтой ярьж байна. Инээмсэглэж буй түүний нүүрэнд ямар нэгэн сэтгэлийн дарамт байхыг би олж харлаа. Тэр над руу харах дургүй байгаа юм уу, аль эсвэл олж харахгүй байгаа юм болов уу? Би ойртож очоод тэр хүүхний нимгэн уруул дээр наадах мэт хүйтэн бөгөөд эелдэгхэн, инээмсэглэлийг харж байв. Энэ инээмсэглэл дахин намайг алмайруулан согтоолоо. Яагаад гэвэл би тэр инээмсэглэлийг худал хуурмаг, тэр хүүхний ингэж нарийн сурамгай мэхэлж чаддагийг мэдэж байсан юм. Өнөөдөр чинь лхагва гараг, бямбад хар хүн нь усан онгоцоор ирнэ шүү дээ гэж надад бодогдов. Сэтгэл хөдөлсөндөө болоод үрчийтэл базчихын оронд дэвүүрээрээ тоомжиргүйхэн тоглоод, хэнэг ч үгүй, огт сэтгэл зовох шинжгүй ингэж инээж яаж болж байна? Би... би хаа хамаагүй хүн. Тэгсэн ч бүхэл хоёр хоногийн турш тэр цагийг хүлээн чичирч... би хамаагүй хүн атлаа тэр хүүхний аймшгийн төлөө айж тарчлан зовж байхад... харин өөрөө бүжигт ирчихсэн ингээд явж байдаг... 

	Ард талд хөгжим дуугарч бүжиг наадам эхэллээ. Тэр хүүхнийг ахимаг насны офицер бүжигт урилаа. Хүүхэн ярилцаж байсан хүмүүсээсээ уучлалт гуйгаад, тэр офицерыг сугадан нөгөө танхим руу хажуугаар минь өнгөрөв. Намайг хармагцаа хоромхон зуур царай нь хувьсхийлээ. Тэгснээ төдхөн таньдаг хүнтэйгээ тохиолдсон юм шиг «Эмч ээ! Оройн мэнд хүргэе» гэж хэлж толгойгоо дохиод намайг мэхийн ёслох уу, болих уу гэдгээ шийдэх хооронд далд орчхов. Тэр хүүхний бор ногоон нүдэнд юу нуугдаж байгааг хэн ч тааж чадахгүй байлаа. Тэр ч байтугай би... би өөрөө мэдэхгүй байв. Тэр яагаад надад мэхийн мэнд айлтгадаг бил ээ? Яагаад намайг гэв гэнэт олж харах болов? Өөрийгөө хамгаалж байна уу? Аль эвлэрье! гэж бодов уу. Эсвэл сандрахдаа зүгээр тэгсэн хэрэг үү? Намайг та яаж сандарч мэгдсэн гэж санана аа. Миний сэтгэл зүрх бургилж гадагшаа дэлбэ тавихад бэлхэн байлаа. Офицерын элгэнд наалдаж амар тайван ажиг ч үгүй царай гаргачхаад вальс эргэж явна. Гэвч энэ хүүхэн миний бодож байгаа ганц юмыг бодож яваа... Бид хоёроос өөр энэ олон хүний хэн нь ч мэдээгүй байгаа ганцхан тэр аюултай нууцыг л, ганцхан түүнийг л бодож яваа гэж мэдэж байв. Тэгэхэд хүүхэн бүжиглэсээр л... Энэ үед миний зовлон, хүүхнийг аврах юм сан гэдэг миний хүслэн, бахархал бүр дээд цэгтээ хүрчээ. Миний энэ байдлыг хүн ажиглаж байсан эсэхийг мэдэхгүй, харин өөрийнхөө байдлаар тэр хүүхний чадамгай нууж яваа юмыг нь зайлшгүй илчилчихээр байлаа. Харин би, хүүхний хуурамч баг агшин зуур унах нь уу, үгүй юу гэдгийг олж харахын тул түүнийг ширтэх, холоос нүд салгалгүй харах ёстой... Тийм ээ, ёстой байв. Би харцаа өөр тийш нь хүчлэн эргүүлэх тэнхээгүй болов. Миний тулгуу харцыг хүүхэн мэдэрч, түүнд түүртэж байгаа бололтой, бүжиг хийсэн хүнийгээ сугадан буцаж явахдаа намайг эндээс нэн даруй зайл гэсэн бололтой захирангуй ширвэн харав. Надад хэдийн танил болсон дээрэнгүй хилэгнэлийн гүн атираа түүний духан дээгүүр дахин тодров.

	Би амокт туугдаж явсан хүн гэж танд хэлсэн биз дээ. 

	Би баруун, зүүн тийшээ огтхон ч харсангүй. Би тэр хүүхний харцыг даруй ойлголоо. Тэр харц «битгий олны анхаарал татаад бай. Биеэ гартаа авч захир» гэж хэлж байлаа.

	Тэр надаас... Юу ч гэх юм бэ дээ?.. Надаас энэ том танхимд биеэ барихыг шаардаж байв. Би одоо гэртээ харьчихлаа гэхэд хүүхэн намайг маргааш лавтай хүлээж авна гэдэгт итгэл төгс байж болохоо ойлгож байлаа. Тэр надаас бушуухан салахын мөрөөс л болж байна. Намайг ямар нэгэн эвгүй байдалд оруулж бүрэн болох хүн гэж бодож байжээ. Би бүгдийг ойлгосныг минь та харж байгаа биз. Тэр захирангуй харц чухам юу гэж байгааг нь би тун сайн ойлгосон... Тэгэвч... тэгэвч эндээс зайлах хүч над байсангүй. Би тэр хүүхэнтэй заавал ярих хэрэгтэй. Ингээд би нөгөө хүүхний дунд нь зогсож, ярьж байсан хэсэг зочид руу гэлдэрлээ. Тэдний ихэнхийг нь танихгүй юм. Би, тэр хүүхний яаж ярьж байгааг нь сонсох гэж мэрийх болгондоо хааяа дайрч өнгөрөх хүйтэн харц дор нь зодуулж хаширсан нохой шиг навтасхийнэ. Би хилэн хөшиг шиг нахилзан, өөрөөр хэлбэл энэ хилэн хөшгийг аяархан хөдөлгөж байгаа салхи шиг байлаа. Над эвлэрье гэж ямар нэгэн дохио тэмдэг өгөх болов уу гэж нийтийн яриан дунд би тэр хүүхнээс огтхон ч нүд салгалгүй, яг л шаасан гадас шиг хүлээн зогссоор байлаа. Энэ байдал хүмүүсийн анхаарлыг гарцаагүй татсан байж таарна. Тэгснээс огт зайлахгүй. Яагаад гэвэл над хэн ч, юу ч хэлсэнгүй. Миний энэ болчимгүй байдлаас тэр хүүхэн ч зовсон байлгүй.

	Хэчнээн ч цаг тэгж зогсох байсан юм бэ, бүү мэд. Бүх л насаараа ч магадгүй... Зориг хүслийг минь эзэмдэж авсан тэр их хүслэнг сөрж дийлэх хүч над байгаагүй юм. Хүүхэн тэссэнгүй... 

	Гайхал төрүүлэм нөгөө зангаараа тойрсон эрчүүдэд хандаж

	— Бие жаахан алжаагаад, өнөөдөр эртхэн унтмаар байна. Тавтай нойрсоцгоогоорой гэж гэнэт хэллээ. 

	Ингээд тэр дэргэдүүр минь хүйтэн тоомжиргүй толгой дохисон болоод яваад өнгөрлөө. Би зөвхөн түүний духны үрчлээсийг ажиж амжаад, дараа нь нүцгэн, ихэмсэг, цав цагаан нурууг нь харсаар хоцорлоо. Дахиад түүний барааг харахаас өнгөрлөө... Түүнтэй тэр орой ярьж чадахаа болилоо... Энэ орой бол тэр хүүхнийг хараахан аварч болох сүүлчийн ганц орой... гэдгийг ухаартал нэг минут өнгөрлөө. Үүнийг ойлгож ядан би нэгэн мэдэхэд чулуун хөшөө шиг минут хэртэй гөлрөн зогсжээ. Цаана нь... цаана нь... харин... 

	Байз... байз... миний энэ тэнэг явдал хийгээд энэ бүх утга учиргүй юмыг та ойлгохгүй байх нь лав. Эхлээд би уг хэрэг явдал болсон газрыг ярьж өгье. Энэ хэрэг засгийн газрын байшингийн том зааланд болсон юм. Тэр маань гэрэл чийдэн бялхсан, бараг юу ч үгүй хов хоосон заал байлаа. Хосууд бүжиглэхээр явцгаачихсан, харчуул хөзөр тоглоод их заалны буланд, зөвхөн цөөхөн зочид яриа хөөр болж байлаа. Заал ийнхүү цэлгэр уудам юм болохоор абажурын гэрэлд ялимгүй жижигхэн хөдөлгөөн ч нүдэнд тов тодхон тусаж байв. Энэ өргөн заалны голоор нөгөө хүүхэн хаа нэгэн хүнд хариу толгой дохиж ёс гүйцэтгэсээр яаралгүй, хөнгөн хөнгөн алхлан гарлаа. Тэр хүүхний ийнхүү ихэмсэг бардан, сандарч түгшсэн шинжгүй байдаг нь миний бахархал, бишрэлийг төрүүлдэг юм. Би... яг л танд хэлсэн шигээ нөгөө л газраа зогссоор байв. Түүнийг яваад өглөө гэдгийг ухаартал би хөшчихсөн юм шиг л зогссоор байлаа. Ухааран ойлговол хүүхэн хэдийнээ заалны нөгөө захад, гарах хаалга руу ойртож яваа харагдана. Тэгэхээр нь... энэ тухай одоо ч санахаасаа ичдэг юм! Гэнэт ямар нэгэн юм дотроос минь түлхжээ. Би тэр хүүхний араас хар хурдаараа гүйлээ. Та сонсож байна уу? Хойноос нь зүгээр алхсан хэрэг биш, гүйсэн юм шүү. Хөлийн минь чимээ байшингийн хананд цуурай хадаж байлаа. Би хөлийнхөө чимээг өөрөө сонсож, эргэн тойрны хүмүүс намайг гайхан ширтэцгээж байгааг мэдэж... ичихдээ хамаг бие халуу шатаж... гүйдэл дундаа баларсан юм үйлдэж байгаагаа ойлгож л байлаа... Гэвч над зогсох хүч чадал байсангүй ээ... түүнийг хаалганд хүрч байхад нь гүйцлээ. Хүүхэн эргэж харлаа... Түүний нүд хурц төмрийн адил намайг нэвт шувт сүлбэж, уур хилэн нь бадарснаас самсаа нь сарталзана.

	Би дөнгөж ам нээх гэтэл хүүхэн үнэн голоосоо, огтхон ч тэвдэх шинжгүй тас тас инээснээ бусдад сонсогдохоор чанга дуугаар,

	"Эмч минь нөгөө миний хүүд өгөх эмийн бичгээ та сая л санав уу?.. Ээ дээ, энэ эрдэмтэд үү!" гэлээ. Тэр хавьд зогсож байсан хүмүүс цөм энэрэнгүй сэтгэлээс хөхрөлдлөө. Би ойлголоо. Би тэр хүүхний, байдлаас ийнхүү овжин чадварлаг гарсанд бүр гайхаж орхилоо. Дэвтрийнхээ голоос бушуухан нэг цаас тастаж өгөхөд хүүхэн тайвуухан аваад, хүйтэн инээмсэглэлээрээ над талархал хүргээд гарч одлоо. Хүүхэн миний баларсан явдлыг засаж хүнд байдлаас гаргасанд нь би эхэндээ баярлаж байснаа, тэр даруй хамаг юм өнгөрлөө, баларсан юм хийж орхисонд хүүхэн намайг үзэж чадахаа байв... Бүр үхлээс дор үзэх боллоо... Одоо түүний үүдэнд хэдэн зуу ч очсон намайг золбин нохой шиг хөөж тууна гэдгийг ойлголоо. Гуйвсаар заал дундуур явлаа... Амьтан хүмүүсийн нүд цөм над дээр тусжээ. Би лав хачин харагдаа биз... Буфет руу очиж хоёр, гурав, дөрвөн жүнз (хундага) архи хөнтөрлөө... Энэ хэдэн хундага архи намайг муурч унахаас аварлаа... Ухаан мэдрэл тэсэхээ больж бүр үхсэн юм шиг л болов. Ингээд би заалны хажуугийн хаалгаар гэмт хүн шиг сэмхэн гарлаа. Хорвоогийн ямар ч сайхныг амласан тэр хөхрөлтийн цуурайг ханандаа шингээсэн заалаар дахин хэзээ ч явахгүй гэж хатуу, шийдлээ. Би явлаа... Чухам хаашаа зүглэснээ бүү мэд... Нэг мэдсэн... нэг муу гуанз шүү юманд ороод ирчихсэн байна. Бүх юмаа мартаж амаръя гэсэн хүн л тэгдэг байх даа. Ууж ууж орхилоо. Уугаад уугаад огтхон ч тус болсонгүй ээ. Нөгөө хүүхний уур хилэн бадарсан зэвүүн инээд чихэнд хадсан хэвээрээ л байна. Цусын тэр инээдийг би яагаад ч дарж үл чадна... Эндээс гараад усан зогсоолоор баахан тэнэлээ... Гар буугаа зочид буудалд орхичихжээ... Тэгээгүй сэн бол би өөрийгөө буудчих байсан... Тэгээд ганцхан энэ бодолд... ширээний зүүн нүдний бодолд автан гэрийн зүг явлаа... 

	Гэсэн ч би тэр удаа өөрийгөө буудаж чадсангүй. Намайг та аймхай хулчгар амьтан гэж бодож байна уу? Үгүй шүү. Үгүй. Яасан ч тийм биш! Би андгайлъя. Хэдийн сойчихсон хүйтэн гох дарчихад над бол зовлонгоос хагацах хэрэг шүү дээ. Гэсэн ч... Танд юу гэж тайлбарлах юм билээ дээ! Надад өөр үүрэг бий гэдгээ мэдэрсэн юм. Тийм ээ! Нөгөө цусын үүрэг... хамгийн гол нь нөгөө хүнд туслах үүрэг, би хүүхэнд хэрэгтэй гэдэг бодол намайг тарчлаан зовоож байлаа. Пүрэв гарагийн өглөө болчхоод байлаа. Тэгвэл бямбад... ирнэ. Би тэнд ярьсан шүү дээ... Бямбад усан онгоц ирнэ... Тэгвэл энэ хүүхэн... энэ хээнцэр ихэмсэг хүүхэн нөхрийнхөө өмнө олны өмнө нүгэлт амьтан болж баларч сүйрэх нь тэр гэдгийг би мэдэж байсан юм. Ямар ч учир утгагүй алдаж үрэгдүүлсэн үнэт тэр цаг, дэмий балай явдлаасаа болж цаг үедээ хүргэж чадаагүй тусламжийн тухай бодол намайг хэчнээн тамлаж байсныг хэлэх юун. Танд гэж андгайлахад би тасалгаа дотуураа нааш цааш хэдэн цагаар, холхиж түүнд ойртох алдаагаа засаж туслах арга хайж тархиа гашилтал бодож байлаа... Тэр намайг дахиад ойртуулахгүй гэдэг нэгэнт тодорхой боллоо... Би бүхий л эс бодоороо түүний инээд самсааны хилэнт чичирхийллийг мэдэрч байв... Тасалгаанд бүгчим халуун оргин... өдөр болж их үд ойртож байлаа... 

	Намайг ямар нэгэн дотоод хүч бичгийн ширээнд түлхэж суулгалаа. Шуудангийн хэсэг цаас авч түүнд захиа бичиж гарлаа. Цөмийг нь бичлээ. Намайг уучилна уу? гэж яг л эзэндээ загнуулчихсан нохойн гөлөг шиг гиншиж гуйж гувшлаа. Би өөрийгөө галзуу өвчтэй, гэмт этгээд хэмээн зүхэж уучилж итгэхийг хошуу цорвойн гуйлаа... Сүүлчийн энэ түгшүүрт мөчид л ганц тус хүргэхийг минь зөвшөөрч итгэвэл, уучилбал, би тэр даруй хотоос колониос зайлна, хүсвэл чинь бүр үхэхэд ч бэлэн гэж амлалаа. Би хорь гаруй хуудас юм бичсэн байв. Үнэндээ энэ маань ухаан солиотой хүний бичсэн утга авцалдаагүй захидал байгаа биз. Захиагаа бичиж дуусаад босоход бүхий биеийн минь хүйтэн хар хөлс цутгачихсан байв. Нүд эрээлжлэн, өрөөний минь хана туурга далбилзан хөдөлж, аяга ус уухаас тун ч горьгүй болжээ. Би захидлаа унших гэсэн боловч эхний өгүүлбэрээс аймшиг төрж салганасан гараараа дугтуйлж, халаасандаа хийх гэтэл гэнэт нэгэн бодол толгойд харвасан сум шиг орж ирлээ. Би үнэхээрийн оновчтой, шийдвэртэй ганцхан үг оллоо. Үзгээ бушуухан шүүрч аваад захианыхаа сүүлчийн хуудсанд «Таны өршөөлийг би Странд отелед хүлээж байна. Хэрэв оройны долоон цаг хүртэл хариу ирэхгүй бол би өөрийгөө буудна» гэж нэмж бичлээ.

	Ингээд боолоо дуудаж захиагаа хүргүүлэхээр явууллаа. Ямар ч гэсэн хэлэх гэснээ цөмийг нь хэлж амарлаа.

	Бид хоёрын хажууд ямар нэгэн юм хангинан жингэнэн өнхөрлөө. Мань эр болгоомжгүй хөдөлгөөнөөр архиныхаа шилийг өнхрүүлсэн аж. Тэр хүн хонгил руу гараараа тэмтрэн самардаж хоосон шил дайралдахаар нь далай руу далайж байгаад шидлээ. Агшин зуур дув дуугүй чимээ аниргүй байснаа бүр ч их догдлонгуй, тэвдэнгүй ярьж эхэллээ. 

	— Би түүнээс хойш юунд ч итгэхээ больсон хүн юм шүү! Надад тамын орон, тэнгэр бурхан цөм адилхан, юм ч үгүй хоосон зүйл. Хэрэв байдаг ч юм гэлээ ч гэсэн тэр тамын орноос айх юм над байхгүй. Яагаад гэвэл там чинь миний тэр өглөө мэдэрсэн цаг мөч бүхнээс аймшигтай байж чадахгүй. Наранд халсан, үдийн халуунд бүр шатаж буй бяцхан тасалгаа гэж бод... Тэр өрөөнд ганц ор, ширээ, сандлаас өөр юу ч алга... Тэр ширээн дээр цаг, гар буунаас өөр юу ч алга... Ширээний дэргэд идэж уух, хөдөлж бодохоо мартсан үргэлжийн гурван цагт нүдээ чилтэл ганцхан цагийн зүү ширтэн гөлөрсөн хүн сууна. Хоромхон зуур ч атугай цагийн зүүнээс нүд салгасангүй. Бүхэл гурван цагийн турш хэмжээт цагаригаа тойрон гүйж байгаа цагийн нарийн зүүг гөлөртөл ширтэн сууна. Бүхэл өдрийг хариу ирэх болов уу гэж хүлээсээр өнгөрлөө. Хийсэн бүхэн маань амокт мөрдүүлсэн хүний адил ухаан жолоогүй, чиг зүггүй.

	Тэр цаг мөчийг би зураглахаа болъё... Түүнийг зураглахад чадвар ч хүрэхгүй. Солио галзуу тусчхалгүйгээр тэр бүхнийг яаж тэсэж, дааж өнгөрүүлснээ би одоо болтол ухаардаггүй юм. Ингээд дөрвөн цагт 22 минут дутуу байлаа... би цагаа харж байсан болохоор үүнийг яг санаж байна. Би босон харайлаа... Мах харсан өлсгөлөн барс шиг харайж хаалга онгойлготол коридорт бяцхан хятад жаал эмээсэн байдалтай өөдөөс минь зурвас сарвайв. Би дөрвөлжин эвхсэн цаасыг түүний гараас шүүрэн авч жаал ч тэр даруй алга боллоо.

	Зурвасыг задлаад унших гэсэн чинь нүдний өмнө улаан цагариг жирэлзээд чаддаггүй. Та энэ там, зовлонг ойлго... арай гэж, арай гэж хүүхнээс нэг хариу автал нөгөө үсгүүд нь дээр дороо байдаг... 

	Хүйтэн усанд толгойгоо дүрсэн чинь жаал дээрдлээ. Зурвасаа дахин авч уншлаа. «Хожимдож дээ! Гэсэн ч гэртээ хүлээж байл даа! Би таныг дуудуулж ч магадгүй» гэсэн байна.

	Гарын үсэг ч алга. Хуучин үнгэгдсэн дэвтрийн цаасан дээр харандаагаар их л яарч тэвдэж эв хавгүй татлан бичсэн байлаа. Тэр зурвас над яагаад тэгж их хачин жигтэй сэтгэгдэл төрүүлж байгааг өөрөө ч ухаарч чадсангүй. Энэ зурвасыг айж зугтаж явахдаа юм уу, хаа нэгэн газрын цонхны тавиур дээр, эсвэл морин тэргэнд явж байхдаа бичсэн юм гэмээр... Битүү хатуу энэ захидлаас ямар нэгэн аймшиг хүйт үлээх боловч би жаргалтай байлаа. Тэр хүүхэн над хариу бичиж ирүүлсэн байна. Тэр намайг өөртөө тус болохыг зөвшөөрч байна. Тэгэхлээр би үхэх ёсгүй. Магадгүй, би... үгүй, би хязгааргүй их итгэл найдвар, мөрөөдлөөр бялхаж билээ. Би хумсын чинээ зурвасыг зуу, мянга, түм дахин уншиж, үнсэж, мартагдсан буюу орхигдсон үг байх вий гэж эрж бэдэрч байлаа. Миний зан хүсэл улам хурц тод болсоор... Энэ бол ямар нэг халуурал, нойргүй зүүд, гөлрөл, унтах үгүйн хооронд өнгөрсөн хорин таван минут билээ... 

	Би гэнэт давхийтэл цочлоо. Хаалга хүн тогшив уу даа? Амьсгаагаа хурааж чагналаа... минут, хоёр минут өнгөрч чив чимээгүй... 

	Дараа нь дахиад л хаалганы цаанаас оготно түжигнэх адил аяархан боловч шаардангуй цохих сонстов. Би ухасхийн бослоо. Толгой эргэж байна. Хаалгаа онгойлговол тэр хүүхний боол, нөгөө миний зоддог боол зогсож байх юм. Түүний хөрслөг бор царай үнс шиг зэвхий даасан байв. Түүний нүд нь золгүй явдал тохиолдсон тухай шууд хэлж байв. Бие арзасхийлээ... 

	— Юу болов? гэж би арай ядан дуугарлаа. Гэвч тэр,

	— Come quickly4 гэхээс өөр юу ч над хариулсангүй. Байшингийн шатаар би хэдхэн харайгаад буулаа. Тэр ч араас минь дагав. Гадаа үүдэнд зогсож байсан жижигхэн дугуйтай сүйх тэргэнд би сууж хөдөллөө. Би замдаа,

	— Юу бол оо вэ? гэж дахин асуулаа. 

	Тэр харин хамаг бие нь чичрэн, шүдээ зууж, юу ч дуугаралгүй намайг гөлрөн ширтсээр байх юм. Би дахиж асуулаа. Тэр бас л юу ч дуугарсангүй. Түүнийг дахиад унатал цохиод авах сан гэж мөн ч их бодогдлоо. Гэвч эзэн хүүхэндээ ямар их үнэнч байгааг нь хараад уярч орхилоо. 

	Морин тэрэг маань хөл хөдөлгөөн ихтэй гудамжнуудаар жирэлзэн хурдалж, хүмүүс хараал тавин хажуу тийшээ үсэрцгээлээ. Бид нар явсаар хотын Европчуудын суудаг хэсгийг өнгөрч голын эргээр давхин хотын дорд хэсэгт хүрч ирлээ. Эндээс хятадуудын суудаг шуугиан чихцэлдээнтэй хэсэг эхэлнэ.

	Бид явсаар нарийхан гудамжаар орж захын нэгэн бяцхан байшингийн үүдэнд ирж зогслоо. Тэр байшин газарт шигдсэн бохир муу байшин байв. Гудмын эсрэг талд тосон дэнгээр гэрэлтүүлсэн хувийн худалдааны мухлагууд харагдана. Тэр мухлагуудын араар янхны газар, хулгайн юмны агуулах, хар тамхины газар... байдаг байлаа. Боол хархүү нөгөө байшингийн хаалгыг нь яаран тогшлоо. Хаалга онгойж сөөнгө дуу сонсогдож байцааж гарлаа. Би тэссэнгүй. Сүйх тэрэгнээс үсрэн бууж шууд үүдийг нь түлхэн явж орлоо. Хятад эмээ, айж дуу алдан цаашаа гүйлээ. Боол араас минь орж намайг нарийхан коридороор дагуулан явсаар өөр нэгэн тасалгааны үүд нээв. Тэр харанхуй өрөөнд архи дарс, нөжирсөн цусны үнэр ханхалж байна. Гэнэт хүн гаслах гинших дуугарлаа. Би харанхуй өрөөн дундуур урагшаа тэмтрэн явлаа.

	Дахин чарлах мэт муухай дуу гарч байна. Тэгээд ямар нэгэн юм үглэж байгаа нь сонсогдов. Гэвч тэр нь хүний үг яриатай огт адилгүй, харин уйлж байгаатай төстэй байв.

	Би... би... тэр тамын нүх шиг харанхуй тасалгаагаар тэмтчин явсаар арай гэж дэргэд нь ирлээ.

	Тэнд... тэнд бохир муухай вандан дээр эвхэрсэн нэгэн хүн... нөгөө хүүхэн хэвтэж байлаа. Харанхуйд нүд минь дасаагүй тул царай нь харагдсангүй. Тэмтэрсээр гарыг нь олж барилаа. Түүний гар яг л гал ноцож байгаа юм шиг халуун байв. Халуурчээ... халуун ихтэй байв. Би тэр дор нь цөмийг нь ойлгож зарсхийв.

	Энэ хүүхэн надаар л биш бол өөр хэн ч байсан хамаагүй гэж бодоод энэ бохир муухай хятад чавганцаар анагаахуулах гэж ирсэн байжээ. Тэр хүүхэн нууцаа тарчихаас айхдаа ингэсэн юм байжээ. Надад биеэ найдаж өгснөөс, ингэсэн нь дээр гэж бодож л дээ. Би гэгч тэнэг солиот түүний нэр төрийг хайрлаагүй, даруй туслаагүйгээс боллоо. Хүүхэн үхлээс биш надаас илүү айжээ.

	Гэрэл асаа! гэж би хашхирлаа. Боол хархүү цочин харайж бослоо. Нөгөө хятад эмгэн салганасан гартаа жижигхэн керосин дэн авчирч өглөө. Би тэр хөгшин чоныг золтой багалзуурыг нь шахчихсангүй. Арай гэж биеэ барилаа. Тэр хөгшин чавганц ширээн дээр тавилаа. Хүүхний зүдэрч ядарсан бие дээр шаравтар ногоон гэрэл туслаа. Гэнэт... Гэнэтхэн уур хилэн бузар тачаангуйдал явсан минь гараар хуулчихсан юм шиг алга болж би судлагч, эрдэм мэдлэгээр зэвсэглэсэн тустай, ачтай эмч хүн болчихлоо.

	Би өөрөө өөрийгөө мартаж орхижээ. Оюун ухаан маань саруул болж байна. Би хүний амь насны дээгүүр харанхуйлан нөмөрч буй үхлийн хар үүлтэй тэмцэлдэх ажилдаа орлоо... Нөгөө миний хүсэн мөрөөдөж, тачаангуйдаж явсан нүцгэн биеийг одоо би... юу ч гэх юм бэ дээ... зүгээр л организм, матери шиг мэдэрч миний өмнө тэр хүүхэн гагцхүү үхэлтэй өрсөн тэмцэлдэж буй амьдрал тамын өвчинд дарагдаж эвхрэлдсэн хүн л байлаа. Түүний халуун бүлээн цус... Тэр хүүхний ариун эрдэнэт цус миний гарыг даган урсаж байна. Гэвч би айсан ч үгүй, сандарсан ч үгүй... Би яг л эмч хүний үүрэг ёсоор ажиллалаа... Над зөвхөн өвчинд зовж туйлдсан эмэгтэй л харагдаж байлаа. Бүх юм өнгөрсөн нь үзтэл илэрхий байв. Тэр хүүхний амийг зөвхөн ид шид л аварч магадгүй. Хүүхний тэр сайхан бие цогцос туршлагагүй нүгэлт хүний гарт ингэж тарчлан төнхөгджээ. Энэ өмхий хар зооринд цус тогтоох юм, ядаж цэвэр ус ч байсангүй. Гар хүрсэн газар бүрд л хир буртаг тогтжээ.

	— Бушуухан эмнэлэгт хүргэх хэрэгтэй гэж хэлж дуусаагүй байтал хүүхэн биеэ хүчлэн өндийж ирээд;

	— Үгүй! Тэнд очсонд орвол үхсэн минь дээр. Хэн ч... хэн ч мэдэх ёсгүй. Харья!.. харья! гэлээ.

	Хүүхэн амь насныхаа төлөө тулалдаж байгаа биш, харин ариун сайхан нэр алдар, нууцаа хамгаалахын төлөө тэмцэж байгаа юм байна гэж би ойлгоод хүслийг нь дагалаа. Боол хархүү явж дамнуурга авчирлаа. 

	Бид хоёр халуурч, тэнхээ тамиргүй болсон хүүхнийг дамнуурга дээр хэвтүүллээ. Ингээд хүүр авч яваа юм шиг нүх адил харанхуй дундуур явсаар гэрт нь авчирлаа. Гайхаж тэвдсэн зарц шивэгчдийг замаасаа зайлуулаад хулгайч шиг өрөөнд нь орж үүдийг нь түгжлээ.

	Ингээд ... ингээд үхэлтэй тэмцэх үргэлжилсэн тэмцэлдээн эхэллээ. 

	 

	 

	...Гэнэт мөрийг минь гар базаад авлаа. Айж, өвдөхдөө золтой л хашхирчихсангүй. Түүний нүүр нь гэнэт миний нүүрэнд ойртоод ирлээ. Дун цагаан шүд сарны гэрэлд яралзан цайрч, нүдний шил нь муурын хоёр нүд шиг гялтганана. Тэр ярих биш уур хилэнгийн бадралд бүр хашхичиж гарав.

	— Хүний хүн та, мэдэж байна уу? Та бол түшлэгтэй зөөлөн сандал дээр суугаад ертөнцийг тойрон, зугаалан цэнгэж явдаг хүн шүү дээ. Үхэж байгаа хүн ямар байдгийг мэдэх үү? Та үхэж байгаа хүний дэргэд байж үзсэн үү? Мах, арьс нь яаж таталдаж байгааг нүдээрээ үзсэн үү? Хөл гар нь яаж хөхөрч эзэнгүй унжиж байхыг ер нь харсан уу? Хоолой нь яаж хэржигнэн байхыг сонссон уу? Өршөөлгүй үхлийн хий үзэгдэлтэй судас шөрмөс, эрхтэн бүхэн нь тэмцэлдэж, үгээр хэлж баршгүй аймшигт зовлонд нүд нь аяганаасаа бүлтэрч байхыг харсан уу? Тан шиг тусламж үзүүлэх үүрэгтэй гэж боддог хүнд, тан шиг жуулчин, тан шиг жаргалтай хүнд тийм үхэл зовлон тааралдаж байсан уу? Би ийм юм олныг үзсэн. Энэ бүхнийг эмчийн ёсоор харж ажигладаг. Энэ бүгд над эмнэлгийн тохиолдол байлаа. Тэр бүгдийг би судалж байсан юм. Харин тэгэхдээ эмч байсан энэ хугацаандаа ганцхан удаа тэр хүүхэнтэй хамт л зовж тарчилсан юм. Үхэж байгаа өвчтөнтэйгөө цуг зовлон эдэлж байгаа минь тэр юм. Би тэр шөнө... тэр аймшигтай хар дарам шөнө, тэр хүүхэнтэй үнэндээ хамт үхсэн юм шүү! Тэр хүүхний орны дэргэд сууж байхдаа хэдийн зайлуулж дийлэхгүй болчихсон, хэдийн хаяанд тулаад ирчихсэн үхлийг няцаах, дийлэх юм олох гэж энэ хүүхнийг харсаар байтал шарж шатааж байгаа халууныг хэсэг ч болсон түр зуур ч болсон намжаах арга сүвэгч олох сон гэж, асгарч байгаа ариун сайхан халуун цусыг нь тогтоох арга ухаан олох гэж тархи толгойгоо өвтгөн байлаа. Та харж байгаа биз дээ? Эмч байна аа гэдэг ийм л байдаг юм даа. Эмч хүн өвчин бүрийг мэдэж таньж байх ёстой. Та өөрөө түрүүн их үнэн, үндэстэй хэллээ. Харин тэгэхдээ эмч хүн туслах үүрэгтэйгээ ухамсарлан ямар ч тус хүргэж чадахгүй гэдгээ мэдлээ ч тэр өвчний өмнө ямар ч хүч чадалгүйгээ ойлгож байлаа ч гэсэн үхэж байгаа өвчтөнөө хаяж орхилгүй сахиж сууна гэсэн үг шүү.

	Юу ч тус болохоосоо өнгөрчээ гэдэг цорын ганц үнэнийг мэдэж байсан ч ялгаагүй. Өөрийнхөө бүх судсыг хавж өгөөд ч тус болохгүй байлаа гэсэн хамаагүй! Эмч байна гэдэг чинь хайрлан таалдаг хүнийхээ биеэс ариун сайхан цус нь хайр найргүй урсаж байгааг харна гэсэн үг! Үе үе тасалдан сулхан сулхан цохилж, заримдаа хурдан хурдан цохилж байгаа судсыг нь дарж үзэж, тоолж сууна гэсэн хэрэг. Эмч байна гэдэг чинь бурхан байхгүй гэдгийг мэдсэн мөртөө харамч хар бурхныг гар зангидан зүхэж үглэж байдаг салга чавганц шиг маани мэгзэм үглэн, өвчтөнийхөө дэргэд суух хэрэг шүү дээ. Ойлгож байна уу? Ойлгов уу! Би... би ганцхан юм ойлгодоггүй байлаа. Юу вэ гээч? Тийм мөчид хүн үхэхгүй тэсэж байна гэдэг мөн сонин юм шүү! Тийм юм үзчихээд яаж унтаж, яаж өглөө сэрж болж байна аа? Яаж хээвнэг шүдээ ч угаадгаараа угааж, яаж дажгүй зангиагаа зүүж болдог юм бэ?

	Тэгж зовж ядарсны дараа амьдарч яаж болдог юм бэ? Яаж зовж байсан нь цөм тархи толгойд тэр чигээрээ, халуун сэргэг хэвээрээ байлаа.

	Энэ хүн бол бүх сэтгэл зүрхээрээ, бүх чадлаараа амийг нь аврах гэж тэмцэлдсэн цорын ганц хүн минь юм шүү дээ! Тэр хүн маань надаас үл үзэгдэх газар тийш улам улам холдсоор байв. Надаас, амьдралаасаа, нарт ертөнцөөс мөчөөс мөч бүхэнд улам түргэн холдсоор байлаа. Хэчнээн ч чармайгаад эцэж ядарсан толгой тархинд минь тэр хүүхнийг энэ ертөнц дээр барьж тогтоох, тийм арга ухаан орж ирсэнгүй ээ! Олдсонгүй ээ! Тэгэхэд бас нэг юм зовлон дээр зовлон нэмж байлаа. Энэ юу гээч! Би тэр хүүхний өвчнийг намжаах гэж эм өгөөд орных нь дэргэд сууж байлаа. Хамаг биед нь халуу шатаж хацар хоолой нь халж улайгаад дэмийрч тийчилж байгаа хүүхнийг харж суухдаа ямар нэг нүд намайг хүчлэн ажаад байгааг мэдэрч байлаа. Тэр боол шал дээр явган суугаад миний үл мэдэх маани мэгзэм амандаа уншиж байв. Бид хоёрын нүд тулгарлаа. Түүний харцанд юу байсан, хэлж барах юм биш... Тэр харц хүүхний амийг нь авраач гэж сарвайн гуйж, мөргөн биширч, албадан тулгаж байлаа. Та үүнийг ойлгож байна уу? Тэр намайг бүр аврал буулгадаг бурхан шиг алга хавсран мөргөж байгаа. Надад шүү! Надад! Харин тэгэхэд би түүний хайрт эзэн эмэгтэйг аврах ямар ч хүчгүйгээ мэдэж байлаа. Бүх юм өнгөрсөн гэдгийг ойлгож байлаа. Миний энд байгаа, шалаар мөлхөх шоргоолж хоёр яг ижилхэн гэдгийг ойлгож байлаа. Тэр харц, миний оюун чадалд сохроор итгэсэн харц, намайг яаж зовоосон гээч. Надад түүнийг зандчин хашхирч, өшиглөөд авмаар санагдаж байлаа. Гэсэн ч бид хоёр тэр хүүхэнд хоёулаа хайртай. Тэр хайр бас нууц бид хоёрыг холбож байна гэдгийг дотроо ойлгож байв. Тэр, юмнаас нуугдаж хоргодсон амьтан шиг биеэ эвхэн ард минь сууна. Тэр бол намайг юу л гэнэ босон харайж, нүцгэн хөлөөрөө чимээгүйхэн явж, авчир гэсэн юмыг хичээнгүй мэрийлттэй авчирч өгөх нь үүнд л аврал бий гэж бодмоор... Хүүхэнд туслахын тулд тэр цусаа юүлэхэд ч, цус л тус болох байна даа гэвэл тэр боол тэр дороо бэлхэн байгааг би мэдэж байлаа. Тэр хүүхний хүмүүсийг захирах чадал ийм л их байсан юм даа. Харин над түүний ганц ч дусал цусыг аврах арга чадал байсангүй. Тэр шөнө үхэл, амьдралын хоорондох шөнө байсан юм шүү.

	Үүр цайхын үед хүүхэн жаахан сэргэж нүдээ нээлээ. Харцанд нь нөгөө хүйтэн ихэмсэг зан хэдий алга болсон байлаа. Нулимс гялталзсан нүдээрээ тасалгааг гайхан ширтэнэ. Дараа нь над руу харлаа. Тэгээд энэ чинь юу бил ээ? гэж ямар нэгэн юм бодож санаж олох гэсэн бололтой нүүр өөд минь ширтэнэ. Гэнэтхэн сая саналаа, танилаа гэдгийг би мэдлээ. Айдас, зэвүүрхэл, ямар нэгэн дайсагнасан уур хилэн түүний царайг хувиргав. Надаас зугтах гэсэн юм шиг гараа хөдөлгөв. Хүүхэн надтай уулзсан тэр мөчийг санаж байна гэж би мэдлээ. Түдэлгүй ухаан орж, над руу тайван ширтсэн боловч амьсгаа нь дээр байлаа. Би түүний юм ярих гэж байна, юм хэлэх гэж байна гэж ойлголоо. Дахиад гар нь сарвалзав. Өндийх гэж оролдсон боловч тэнхээ тамираа бүр алджээ. Би түүнийг тайвшруулах гэж дээрээс нь тонгойлоо. Тэр намайг удтал, жигтэйхэн зовуурьтай харж харж байснаа уруул нь сулхан хөдөлж,

	— Хэн ч... хэн ч мэдээгүй биз? гэж аяархан хэллээ. Энэ нь түүний эцсийн бөхөж байгаа үг байв.

	— Хэн ч мэдэхгүй, танд амлая гэж би итгэл дүүрэн хэллээ. 

	Гэвч нүд нь бас л зовуурьтай хэвээр. Тэгээд арай гэж хүч гарган,

	— Хэн ч мэдэхгүй гэж та над тангарагла! Над тангараглаач! гэж арай ядан шивгэнэлээ.

	Би тангараг өргөж байгаа юм шиг гараа өргөлөө. Тэр над руу жигтэйхэн зөөлөн, энхрий дулаан талархлын харцаар харлаа. Тэгээд бас нэг юм хэлэх гэж байгаа бололтой. Гэсэн ч өөрт нь маш хүнд хэцүү байв. Хоёр нүдээ тас аниад, тэнхээ нь тасран удтал хөдөлгөөнгүй гөлрөн хэвтлээ. Төдхөн нөгөө аймшигтай мөч ирлээ. Хөөрхий минь удтал... бараг бүтэн цаг үхэл зовлонтой тулалдлаа. Тэгээд үүр цайхын үест сая таалал төгслөө... 

	 

	 

	Энэ зүйлийг өгүүлэгч маань бас түрүүчийн шигээ удтал дув дуугүй болчихлоо. Би үүнийг чимээгүйн дунд хонх нэг хоёр, гурван удаа хүчтэй хангинан цохилох үед олж мэдсэн билээ. Гурван цаг болжээ. Сарны туяа бүдгэрэнхэн байсан авч агаар мандалд ямар нэгэн шив шинэхэн улбар шар өнгө жирвэгэнэн хаа нэгэнтээгээс хөнгөн салхи сэвэлзэж байлаа. Дахиад хагас цаг, цаг хэртэй болоход шинэ өдөр эхэлж, мандах нарны хурц шаргал гэрэлд энэ бүх гамшиг уусан замхрах байлаа. Бид хоёрын сууж байсан мухарт харанхуйн сүүдэр тийм нягт биш болсон тул би тэр өгүүлэгчийн царай зүсийг арай тод харж авлаа. Тэр хүнийг малгайгаа авахаар нь түүний нүцгэн гавал, зовж шаналсан нүүрийг нь харахад над бүр ч аймшигтай болов. Тэгтэл нүднийх нь шил дахиад яг над руу хандана. Тэр биеэ цэх засаж суув. Түүний дуу түрүүчийнхээсээ огцом, хорсонгуй аястай болов.

	Түүнд өөрийнх нь хувьд төгсгөл болсон авч миний хувьд үгүй байлаа. 

	 

	 

	Би нөгөө нууц барьж чаддаггүй хотод ганцаараа... айлын байшинд ганцаараа хүүхний хүүртэй хамт үлджээ. Хүүхний аймшигтай нууцыг хадгалах ёстой байлаа... Та миний байдлыг төсөөлөөд үз л дээ! Өчигдөрхөн ерөнхийлөгчийн ордонд бүжиглэж явсан, эв эрүүл, сав саруул, колонийн нийгмийн дээд язгууртнаас гаралтай тэр сайхан хүүхэн орондоо хүүр болчихсон дэргэд минь хэвтэж байлаа шүү дээ. Дэргэд нь ямар нэг гаднын эмч байна. Түүнийг зөвхөн боол нь урьж дуудаж авчирсан юм шиг харагдана... Миний хэзээ, хаанаас ирэхийг тэр байшингийн хэн нь ч олж хараагүй шүү дээ... Би түүнийг шөнөөр дамнуурга дээр тавьж авчраад өрөөг нь түгжсэн... тэгээд өглөө болоход тэр хэдийн амьсгаа хураасан. Ингээд боол дуудна. Бүх байшингаар гэнэт уйлаан гаслаан цуурайтна... Энэ тухай төдхөн зэргэлдээ байшин, бүх хот даяар тархана. Түүний яагаад үхсэнийг... энэ бүгдийг цорын ганцхан хүн мэдэж байлаа. Тэр хүн бол алсын постын (цэг) эмч, гаднын хүн болох би байлаа. Мөн ч сайхан хэрэг болсон байгаа биз. Тийм үгүй гэж үү?

	Надтай юу болохыг би ойлгож байлаа. Аз болоход дэргэд минь нөгөө боол үнэнч зарц зогсож байлаа. Тэр миний өчүүхэн төдий юу хүсэж байгааг ч гэсэн нүдний минь харцаар ойлгодог болсон юм. Хагас зэрлэг тэр амьтан ч гэсэн тэмцэл дуусаагүй байна гэдгийг ойлгож, мэдэж байжээ. Би тэрэнд: «Хатагтай энд юу болсон тухай хэнд ч мэдэгдэж болохгүй гэсэн шүү» гэхэд л хангалттай байлаа. Ингэж хэлэхэд тэр өөдөөс минь нулимс гялтганасан, үнэнч, тэр мөртөө шийдэмгий харцаар харж: «Yes, sir»5 гэж хариулав. Өөр юу ч хэлсэнгүй. Тэгээд шал дээр гоожсон цусны дуслуудыг угааж арчаад бүх юмыг эмх цэгцэд орууллаа. Түүний энэ шийдмэг байдал над ч гэсэн биеэ эзэмдэн барихад тус боллоо. Би эмчийнхээ амьдралын туршид тийм их хүч хэзээ ч гаргаж үзээгүй бөгөөд хойшид ч гарахгүй нь мэдээж. Хүн бүх юмаа алдаж дуусахаараа хамгийнхаа сүүлчийн ганц ширхэг юмны төлөө галзууран улангасан тулалддаг. Миний хувьд тэр эцсийн юм бол хүүхний ариун нандин нууцаа хадгалах сүүлчийн ганц гэрээс нь байлаа.

	Би хүмүүсийг хүлээн авч гаднаа тайван дүр үзүүлж эмчийн хойноос явуулсан зарцтай нь замд санамсаргүй дайралдаад очсон юм гэж нэгэн ижил «ёгт үлгэрийг» хэлдэг байлаа. Ийнхүү гадна талдаа тайван ярьж байхдаа ч би тэр шийдвэрлэх мөчийг хүлээсээр... хүлээсээр байлаа. Эмчийн магадалгаагүйгээр түүнийг авсанд нууцтай нь хийх аргагүй... Дөрөв дэх өдөр болоод байсныг та бүү мартаарай. Бямба гарагт хар хүн нь ирэх ёстой байсан.

	Өглөөний 9 цаг болж байхад хотын эмч ирлээ гэж над хэллээ. Би түүний хойноос хүн явуулсан юм. Тэр эмч миний дарга бөгөөд өрсөлдөгч минь байсан даа. Энэ эмч бол хүүхний нөгөө тоомсоргүй ярьж байсан тэр эмч юм шүү дээ. Түүнд миний хотод шилжүүлж өгөх тухай хүсэлт ч хүртэл тодорхой мэдэгдэж байгааг над руу харангуут нь л ойлголоо. Тэр бол миний дайсан юм. Чухамхүү энэ нь надад хүч чадал өглөө. Хүлээлгийн өрөөнд орж ирэнгүүт л хатагтай хэдийд нас барсан бэ? гээд нэрсийг нь дуудлаа.

	— Өглөөний 6 цагт

	— Тан руу хэдийд хүн явуулав?

	— Оройн 11 цагт

	— Та намайг эмч нь гэж мэдэж байсан уу?

	— Мэднэ ээ! Тэгэхдээ хойшлуулж болохгүй байсан юм даа... Тэгээд ч... талийгаач заавал намайг авчир гэсэн юм билээ. Өөрөө надаас өөр эмч дуудахыг тас хориглосон юм гэж хэлчихлээ... 

	Тэр намайг ширтэж, хаван гүйсэн цайвар царай нь ягаарлаа. Биеэ тоосон тэр хүний зэвүү нь хүрэв бололтой. Чухам энэ л надад хэрэгтэй байв. Би удаан бие барьж чадахгүй гэдгийг мэдэж байсан тул түргэхэн зүйл дуусгахыг чармайж байв. Тэр эмч ямар нэгэн хариу ёжтой үг хэлчих гэснээ болиод хайхрамжгүй дүр үзүүлэн:

	— Миний оролцоогүйгээр, надгүйгээр чадна гэж бодсон бол одоо яах вэ. Гэвч үхэл чухам юунаас шалтгаалсныг нотлох явдал миний албан үүрэг шүү дээ гэв. Би хариу юу ч өгсөнгүй урдаа орууллаа. Тэгээд эргэж хаалгыг нь түгжээд, түлхүүрийг нь ширээн дээр тавилаа. Тэр эмч гайхан хөмсгөө өргөөд;

	— Энэ чинь яаж байгаа хэрэг вэ? 

	Би хэнэг ч үгүй урдаас эгц харан зогслоо. Тэгээд;

	— Яриа, яагаад үхсэн тухай шалтгаанд биш, түүнийг нуун далдлахад орших юм. Энэ хүүхэн бүтэлгүй гар оролцсоны дараа намайг дуудсан юм. Би түүний амийг аварч чадсангүй. Гэсэн ч нэр төрийг нь аварна гэж амласан юм. Түүнийгээ ч биелүүлнэ. Харин таныг над туслахыг гуйя гэлээ.

	Хотын эмч гайхширан нүдээ том болгоод;

	— Над, албан үүргээ гүйцэтгэж яваа хүн, энэ гэмт хэргийг нуугаад өнгөрөөхийг тулгаж байна уу? гэж тэвдэнгүй хэллээ.

	— Тийм ээ! Тулгаж байна. Би тэгэх ёстой юм.

	— Таны үйлдсэн гэмт хэргээс болж, би... 

	— Энэ хүүхэнд би огт ойртоогүй гэдгээ танд дээр хэлсэн шүү дээ! Хэрэв... хэрэв тэгсэн бол таны өмнө ингээд зогсож байхгүй, аль хэдийн амиа хорлочихсон байх байсан юм. Танд гэхэд энэ чинь үйлдсэн нүглээ хангалттай төлчхөж шүү дээ. Учир иймд энэ тухай ертөнц юу ч мэдэхгүй, дуулахгүй байх ёстой. Би энэ хүүхний нэр төрд өчүүхэн төдий ч хир тортог суулгахыг тэвчихгүй... 

	Миний эрс шийдэмгий дуу хоолой түүний зэвүүг хүргэчихлээ.

	— Та тэвчихгүй хүн байж! Ингэхэд та чинь миний дарга сан шүү дээ... Үгүй дээ хариугүй дарга болчих гээд байна. Хүн... Та над тушаал өгөөд нэг үз л дээ! Таныг тэр булангаас чирч ирснийг бодоход ямар нэгэн бүтэлгүй бузар муухай явдал болж гэж би тэр дор нь бодсон юм. Аятайхан юмаар та тэнд оролдож суужээ... Эхлэлтэд энэ чинь зүгээр загвар үлгэр болжээ... Харин одоо би үзэх ажилдаа орох шив дээ. Миний гарынхаа үсгийг зурсан гэрч баталгаа хөдөлшгүй үнэнтэй нийцнэ гэдэгт та эргэлзэх хэрэггүй. Би худлаа юманд гарынхаа үсгийг зурахгүй... гэв. 

	Би тэрэнд,

	— Ямар ч байлаа гэсэн энэ удаа... энэ удаа зурах л болно. Тэгэхгүй бол энэ өрөөнөөс гарахгүй дээ гэж тайвуухан хэлэх мөртөө гараа халаасандаа шургууллаа. Над гар буу байгаагүй юм. Гэвч түүний бие цочив. Би улам ойртон, нүүр өөд нь эгцлэн ширтлээ.

	— Эцсийн арга хэмжээнд хүрэхгүйн тулд юу хэлэхийг минь та сонс. Одоо ямар ч үнэ цэнгүй болсон... бусдынх ч мөн ялгаагүй. Би бүр цагаандаа хүн шүү! Цорын ганц хүсэл минь энэ үхлийн шалтгаан, нууцыг хадгална гэж тэр хүүхэнд амласнаа биелүүлэх явдал л юм. Та сонсож бай! Танд би амлая! Хэрэв таныг ямар нэгэн гэнэтийн аюулаас болоод гэдэг ч юм уу... үхсэн гэж баталгаа гаргаж өгвөл хэдхэн хоногийн дараа би энэ хот, энэ орныг орхиж зайлна. Хэрэв энэ авсыг газарт булдаг юм бол, хэрэв энэ хэргийг хэн ч мөрдөн мөшгөж чадахгүй болсон доо гэж итгэсэн цагтаа, хэрэв таныг хүсвэл би өөрийгөө тэр дор нь буудна. Энэ танд хангалттай болох болов уу гэж найдаж байна.

	Надаас нэг л аймшигтай, заналхийлсэн дуу гарсан байх. Амокт элдүүлэн, хутга эргүүлэн харайлгаж яваа амьтнаас хүн ямар байдалтай, царай зүс нь ямар муухай болчихсон айж зугтаадаг сан билээ. Тэр эмч, ойртоод очихоор, яг л тийм болчихсон ухасхийн зайллаа. Тэр бүр шал өөр болчихсон байлаа. Сэтгэл санаагаар бүр дор орж аймхай хулчгар болчихсон, нөгөө ихэмсэг үг яриа ул мөргүй арилсан байлаа. Нэг муу эсэргүүцэж байгаа дүр үзүүлэн,

	— Би амьдралдаа худал юманд баталгаа гаргаж, гарын үсэг зурж байгаагүй. Юу ч болов ямар нэг юм идье... амьдралд аль юмыг тэр гэхэв... Би шуудхан ингэчхэж чадахгүй нь мэдээж байсан шүү дээ... 

	— Чадахгүй нь мэдээж байсан гэж би түүний үгийг бушуухан өлгөж авлаа. «Ганцхан хурдан... ганцхан л хурдан...» гэж санчгийн минь судас лугшиж байлаа.

	— Тэгэхээр та үхсэн хүнтэй ширүүн догшин харьцаж, амьд хүнийг зовоож байснаа ойлгоод түдгэлзэхээ болино биз дээ. 

	Тэр толгой дохилоо. Бид хоёр ширээ рүү очлоо. Хэдхэн минутын дараа баталгаа бэлэн болсон байв. (Уг баталгаа бичиг дараахан нь сонинд хэвлэгдсэн бөгөөд зүрхний саа өвчнөөр үхсэн гэж тун ч үнэмшигдэхээр бичсэн байв).

	Магадалгаа гаргаж гарын үсэг зурж өгснийхөө дараа эмч босож над руу хараад;

	— Та энэ долоо хоногт багтаж явна. Тийм биз?

	— Танд ам өчгөө өгье. 

	Тэр дахиад над руу харлаа. Би тэгэхэд нь хатуу чанга, ажил хэрэгч хүн болох гэж байгааг нь мэдлээ. Тэгээд өөрийнхөө сандралыг нууж далдлахын тулд;

	— Би одоохон авс захиалъя гэж хэлэв. 

	Тэр ажилч хичээнгүй, зарчимч дүр үзүүлэхийг оролдож байгаа нь илт. Зовсноо нуухын тулд;

	— Би одоохон авс захиалъя гэв. Тэгснээ миний хязгааргүй тарчилж байгааг харсан бололтой гараа сунгаад тэгнэ гэж бодомгүй уярангуйгаар гарыг минь дугтраад,

	— Биеэ чангалахыг хүсье гэв. 

	Би юу гэх гэснийг нь ойлгосонгүй. Би өвчин туссан байв уу? Эсвэл... галзуурчихсан байсан юм уу? Би түүнийг хаалга хүртэл гаргаж өглөө. Гарсных нь дараа эцсийнхээ хамаг хүчээ шавхан байж үүдээ цоожилж авлаа. Тэгтэл толгой дүүрч, зүрх цохилоод нүд эрээлжлэн өмнө минь байгаа хамаг юм далбилзан эргэлдлээ. Би хүүхний орны өмнө шал дээр уналаа... Амок өвчин туссан хүн ухаан жолоогүй гүйж гүйж эцэст нь яаж савж ойчдог билээ. Түүнтэй яг л ижил ойччихлоо!

	 

	 

	Тэр дахиад таг дуугүй боллоо. Би нэг мэдсэн дагжтал чичирч байна. Өглөөний хүйтэн цэнгэг хөнгөн салхи онгоц дотуур урсан орж ирснээс тэр юм уу? Үүрийн туяанд над сайн үзэгдэх болсон нөгөө зовуурьт, шаналгаатай нүүр зоримог шийдэмгий болон хувирч, дахин яриагаа үргэлжлүүллээ.

	 

	 

	— Шалан дээр удаан хэвтсэн эсэхээ мэдэхгүй юм. Нэг мэдэхэд мөрнөөс хүн татаж байлаа. Би цочин өндийлөө. Нөгөө хүүхний боол залуу байв. Айсан, хүндэтгэсэн байдалтай урд минь зогсож нүүр лүү минь ажсан байдалтай ширтэнэ. Тэгээд,

	— Энд хүмүүс орж түүнийг үзье гэцгээгээд байна гэв.

	— Хэнийг ч битгий оруул.

	"Заа!" гэхдээ түүний нүдэнд айсан шинж илэрхий байв. Тэр нэг юм хэлэх гээд зориглосонгүй. Хөөрхий минь ямар нэг юманд зовж байгаа бололтой. Би;

	— Хэн тэгээд байгаа юм бэ? гэв. 

	Боол зодуулах гэж байгаа юм шиг над руу чичрэн харлаа. Хүй нэгдлийн энэ мэт амьтанд тийм ойлголт хаанаас нь гэнэт төрнө вэ? Ертөнцийн хамгийн харанхуй бүдүүлэг хүмүүсээс ер бишийн ийм ухаан хоромхон зуурын дотор чухам яагаад гарч ирнэ вэ! 

	Боол нэрээр нь нэрлэсэнгүй.

	— Өнөөх нь хүрээд иржээ гэж аймхай нь аргагүй, аяархан хэллээ.

	Би тэр дор нь ойлголоо. Над тэр үл таних хэмжээгүй азтай хүнийг харах сан гэдэг хүсэл тэсэхийн аргагүй төрлөө. Хачин юм шүү... Хэд хоногийн энэ зовлон дотор хутгалдан сэтгэл санаа айж уймарч яваад тэр хүнийг ор тас мартсан байлаа. Энэ хэрэгт холбогдох өөр нэг хүн бий гэдгийг мартчихсан байв. Тэр хүүхэн бол над татгалзсанаа, дурлан таалж, халуун тачаалаар нандин бүхнээ цөмийг нь өгч байсан хүн шүү дээ. Арван хоёр цагийн урьд ирсэн бол... Нэг хоногийн урьд сан бол би энэ хүнийг харахыг хүсэхгүй, үзэж чадахгүй, хэдэн хэсэг тастаад хаячхаж дөнгөх байсан билээ... Харин одоо... харин одоо харах сан гэж хэчнээн их хүсэж, тэр хүүхний дурлалт хүн нь шүү дээ гэж бодохоос хэчнээн их хайр хүндэтгэл төрж байсныг яаж би илэрхийлж чадах сан билээ.

	Би ганцхан харайгаад хаалганы дэргэд хүрлээ. Хаалга онгойлгоход сайхан залуу... жигтэйхэн халирхай цайвар хонгор үстэй жигтэйхэн цонхигор царайтай, жигтэйхэн залуухан офицер зогсож байлаа. Над бараг л нялх амьтан шиг санагдлаа. Их л өрөвдмөөр... сэтгэл эмтэрмээр залуу хүн байна. Над гайхан бишрэх сэтгэгдлийг жигтэйхэн төрүүллээ. Тэр надаас сэтгэл хөдөлж байгаагаа нууж, тэвчээрээ харуулах гэж, том хар хүн шиг байх гэж ямар их хичээж байв аа. Малгайгаа авахад нь гар нь учиргүй чичирч байхыг би тэр дор нь ажиглалаа. Би тэврээд авмаар л байлаа. Яагаад гээч! Энэ хүүхний хайр дурыг булаадаг бие сэтгэлийг нь эзэмддэг хүн биеэ тоосон завхай эр биш, харин яг л миний байгаасай гэж хүсэн бодож явсан эр байлаа. Хүүхэн цогцсоо аргагүй л цэвэр ариухан ялдам энхрий хүүхдээрээ залууд бэлэглэн өгчээ.

	Тэр залуу миний өмнө минь жигтэйхэн зовж халиран зогссоор л байв. Миний шунамгай харц, дав дав хийсэн хөдөлгөөн түүнийг бүр ч зовоочхов. Уруул дээрх бяцхан сахал нь жигтэйхэн чичирхийлэн хөдөлж нялх залуухан офицер, энэ жаахан хархүү нулимсаа арай ядан барьж байгааг эрхгүй илтгэнэ.

	— Уучлаарай та! Би хатагтайг дахин нэг... харах гэж бодсон юм гэв. Би өөрөө ч мэдэлгүй түүнийг... тэр огт танихгүй хүнийг тэврэн авсан байлаа. Би нэг мэдсэн өвчтөн хүнийг түшиж яваа юм шиг мөрнөөс нь тулчихсан явж байв. Тэр намайг хязгааргүй талархсан, гайхсан нүдээр харж байлаа... Энэ агшинд бид хоёрын дунд ямар нэгэн нийтлэг ойлголт тогтлоо... Би түүнийг хөтөлсөөр мөнх нойрсогчийн хажууд авчирлаа. Талийгаач цав цагаан даавуун дунд цас шиг цайран хэвтэж байлаа. Намайг дэргэдээ хамт байхаар тэр залуугийн зовоод байгааг ойлголоо. Ингээд тэр хоёрыг хоёулхныг нь үлдээж уулзуулахын тулд хажуу тийшээ холдлоо. Тэр талийгаачийнхаа нойрсож байгаа ор луу хөлөө чирч солбисоор ойртлоо. Мөр нь яаж чичирч салганаж байгааг хараад би түүний зүрх яаж өвдөж, яаж шимшрэн урагдаж буйг мэдлээ.

	Тэр... хилэнт догшин шуурга өөд очиж яваа хүн шиг харагдана. Гэнэт... гэнэт орных нь өмнө өвдгөөрөө нугаран ойччихлоо. Би тэрүүхэнд ямар янзтай ойччихсон билээ, яг л түүн шиг уначихлаа.

	Би ухасхийн очиж, түүнийг өргөн түшлэгт сандалд суулгалаа. Тэр надаас эмээж зовохоо болиод цорхирон уйлж гарлаа. Би үг дуугарч чадсангүй. Дэмий л түүний хүүхдийнх шиг зөөлөн цайвар үсийг нь илж байв. Тэр ямар нэгэн юмнаас айж арзасхийсэн адил миний гараас шүүрэн авлаа... Намайг цоргитол ширтэж байгааг нь би гэнэт мэдрэв.

	— Над үнэнийг нь хэл л дээ, эмч ээ! Энэ хүүхэн өөрийгөө хорлосон уу? гэж асуухад нь би,

	— Үгүй ээ гэж хариулав.

	— Тэгвэл хэн нэгэн этгээд... хэн нэг этгээд түүнийг ийм байдалд хүргэсэн үү? 

	Би! Би! Би! Чи! Чи бид хоёр! Өөрийнх нь чигээрээ зан! Өөрийнх нь хэтэрхий чигээрээ зан! Ийм болгосон юм гэж хашхирмаар санагдав. Би,

	— Үгүй! гэж түрүүчийнхээ ганц үгийг давтлаа. Би биеэ барьж, — Үгүй! Хэнд ч буруу байхгүй... Хувь заяа нь энэ гэж давтан хэллээ... 

	— Итгэмээргүй юм... Уржигдархан бүжиг дээр инээгээд надтай толгой дохиод явж байлаа шүү дээ. Ийм юм болно гэж яаж бодох вэ? Ингэж яаж санах вэ гэж цорхирон хэлэв.

	Би урт удаан түүх ярьж эхэллээ. Талийгаачийн нууцыг түүнд огтхон ч хөндүүлсэнгүй. Энэ хэдэн хоногт бид хоёрыг нэг юм сэтгэлээр холбон гэрэлтүүлсэн ах дүү шиг байв. Бид хоёр хэн хэнээ итгэж хэлээгүй боловч бид хоёрын бүх амьдрал энэ талийгаач хүүхэнд зориулагдаж байгааг хэн, хэн маань мэдэж байлаа. Хааж цагдсан үгээ заримдаа ярьчихмаар л байлаа. Гэсэн ч шүдээ зууж өнгөрнө. Энэ залуу хөөрхий дурлалт тэр хүүхэн өөрийнх нь хүүхдийг хэвлийдээ тээж явсныг мэдэхгүй байлаа. Өөрийнх нь хүүхдийг тээж явсан... Хүүхдээ надаар устгуулах гэж бодсоныг мэдээгүй байлаа. Хүүг нь аваад харанхуй тамд орсныг мэдсэнгүй. Гэсэн ч энэ хэдэн өдрийн турш бид хоёрын цор ганц ярьдаг юм тэр талийгаач хүүхэн байсан. Би тэднийд нуугдсаар л байлаа. Яагаад гэвэл; би танд хэлэхээ мартчихсан байна, намайг эрж хайж байсан юм. 

	Хүүхний нөхөр авсыг нь бүр таглаж хадчихсан хойно иржээ. Тэр албан ёсны магадалгаанд итгэсэнгүй... Элдэв шивэр авир яриа явж байсан болохоор тэр намайг эрж байгаа ажээ. Би түүнтэй уулзахыг зүрхэлсэнгүй ээ. Дам сонссоноор бол хүүхнийг зовоож байсан тэр хүнтэй уулзахыг зүрхэлсэнгүй.

	Би нуугдсаар л байлаа... Бүтэн дөрвөн өдөр байшингийн мухраас гарсангүй. Дөрвөн хоногийн турш бид хоёр өрөөнөөс гарсангүй.

	Ингээд намайг оргуулахын тулд талийгаач хүүхний дурлалт тэр залуу над хүний нэрээр хөлөг онгоцонд билет авч өглөө. Би хэнд ч мэдэгдэхгүйн тулд онгоцны тавцан дээр шөнө гарлаа. Би амьдралынхаа 7 жилийг зарцуулсан байшин, сав, ажил, алба юу байснаа тэр чигээр нь хаяж орхилоо. Хамаг юм маань гаргуундаа гарах нь энэ ээ. Албаныхаа үүргийг хэлж ярилгүй дураараа хаяж явсан болохоор дарга, удирдлага намайг халж хассан биз! Би тэр хот, тэр байшинд, ер нь тэр хүүхнийг санаанд оруулах энэ ертөнцийн хаана ч цаашид амьдрах нөхцөлгүй болсон юм. Би тэр талийгаач хүүхнийг мартахын тулд, түүнээс холдохын тулд харанхуй шөнөөр хулгайч шиг оргож зайллаа.

	Хөлөг онгоцонд ороход харанхуй шөнө... бүр шөнө дунд болсон байлаа. Тэгтэл өргөх кранаар ямар нэгэн бараан, хүнд гонзгой юм хөлөг онгоцон дээр гаргаж ирлээ. Нөгөө хүүхний авс... миний нөхөр надтай хамт байлаа. 

	Дуулж байна уу? Хүүхний авс байлаа! Би түүнийг яаж дагаж хөөдөг байлаа. Одоо тэр намайг яг тэгж дагаж мөшгөж явах нь энэ байж! Би огт хэнэггүй дүр үзүүлэн зогсож байх ёстой болов. Ойлгож байна уу? Хар хүн нь, нөхөр нь тэнд байлаа. Хүүхнийхээ бие цогцсыг Англи руу тээж яваа нь энэ байж! Англид очоод задалж үзэх гэж байж магадгүй. Амьд ахуй цагтаа ч тэр хүүхэн энэ хүний өв хөрөнгө байсан. Одоо тэгэхээр үхсэн хойноо ч бидэнд биш бид хоёрын мэдэлд биш бас л тэрний эрх мэдэлд явна... Гэвч би энд явна... Би эцсээ хүртэл түүний нэр төрийн төлөө явна. Нөхөр нь мэдэхгүй. Мэдүүлэх ч ёсгүй. Би ямар ч саад бэрхшээл тулгарсан түүнийг хамгаалж чадна аа. Энэ цуснаас хамгаалж чадна аа. Энэ өөдгүй цуснаас болж тэр хүүхэн үхлийн босго алхсан юм. Тэр юу ч олж мэдэхгүй... хүүхний нууцыг ганцхан би, ганц надаас өөр хэн ч мэдэх ёсгүй. Яагаад би хүний нүүр царай харахгүй энэ мухарт шигдэж явааг минь ойлгов уу? Хүмүүсийн инээж хөхөрч, дэвхцэж цовхчоод, бие биедээ ойртохын хүслэн болох бүрд миний дотор арзганадгийн учрыг ойлгов уу? Тэр дор ... дор ... цайны боодол, коксын (наргил модны) самрын хоорондох битүү хонгилд түүний авс байгаа юм шүү дээ. Тэнд хориг түгжээтэй болохоор би хүрч чадахгүй байна... Гэсэн ч би хаана юу болж байгааг бүх бие сэтгэлээрээ, эрхтнээрээ мэдрэн ухамсарлаж байна. Тэр ч байтугай вальс хөгжим эгшиглэж, танго үлээж байхад ч би түүнийг секунд болгон мэдэрсээр байна... Далайн ёроолд маань өдий төдий сая живж үхсэн хүүр хэвтээ! Эх дэлхий дээр ч гэсэн ялгаагүй! Хөлөөрөө дэвсэлж байдаг тохмын чинээ газар шороон дор ч өмхөрч ялзарсан хүүр бий гэдгийг мэдэх мөртөө инээж наадаж, бужигнаж цэнгэхийг үзэж чаддаггүй нь мөн ч тэнэг хэрэг шүү!

	Тэр хүүхний энд байгааг ч мэдэрч байна. Тэр хүүхэн надаас тусламж авахыг хүсэж байгаа! Над үүрэг бас л байна. Төгсөөгүй дуусаагүй... Түүний нууц арилах болоогүй! Талийгаач надаас бас л тавиагүй зуурсаар байна... 

	 

	* * *

	 

	Хөлөг онгоцны дунд тавцан дээр шар шир алхлах хөлийн чимээ гарлаа. Усан цэргүүд хөөргөсөн шүүрээр цэвэрлэгээ хийж эхлэв бололтой. Миний хажуу дахь энэ зүйлийг өгүүлэгч маань давхийв. Тэр ялтны сандал дээр суугаа хүн шиг салганан хэргийн байран дээрээ илчлэгдсэн гэмтэн адил боллоо. Түүний цусгүй болтол цонхийсон нүүрэнд айсан байдал илрэв. Босохдоо,

	— Явлаа! Явлаа! гэж амандаа бувтнав. 

	Тэр хүнийг харахад хүнд хэцүү байлаа. Нулимс юм уу, архи дарсанд хөөж улайсан нүдний хоосон харцыг харахад аймшигтай байлаа. Миний дэргэд нь байгаа явдал түүнийг зовоож байгаа бололтой. Түүний бөгтөр бие нуруу энэ урт удаан шөнийн турш надад хамаг юмаа нууж хаалгүй ярьсандаа ичиж зовж буйг илтгэнэ. Би арга буюу,

	— Өдөр тан дээр орж ирэхийг зөвшөөрөх сөн болов уу? гэж асуулаа.

	Тэр намайг сүрхий муухай харлаа. Хүйтэн хэрцгий инээмсэглэхэд нь уруул ам нь мурийж, хэлж буй үг бүхэн нь цаанаасаа нэг л хорон зэвүүн байлаа.

	— Аа... аа! Тийм үү? Таны нөгөө улигт үүрэг... Үүнээс чинь болж би байдгаа чалччихлаа шүү дээ. Үгүй, эрхэм минь, их баярлалаа! Та намайг сэтгэл зүрхээ уудалж, хамаг байдаг юмаа ярьж дэлгэчихсэн болохоор одоо жаахан хөнгөрч уужирсан байх гэж битгий бодоорой. Би өөрийнхөө амьдралыг эвдэж бусниулсан хүн дээ! Хэн ч түүнийг засаж залахаасаа өнгөрч! Голландын хүндэт Засгийн газрын төлөө зүтгэж явсан маань ингээд талаар өнгөрлөө... Үхсэн хойно сул цалин ав даа! Гуяа ганзагалаад Европ руу буцаж яваа нь энэ! Авсны хойноос гуйваад явж байхыг харав уу! Амокоор өвчилсөн хүн зүгээр өнгөрдөггүй юм шүү дээ! Эрт, орой алин боловч нэг л амь хагацна. Тэр ч тийм их удахгүй байлгүй гэж итгэж байна... Хэрэггүй дээ, эрхэм минь! Намайг эргэж ирэх гэсэнд тань их талархаж байна... Би өөрийнхөө энэ нүхэнд найзуудыгаа хэдийн алчихсан... Хоёр, гурван шил амтат сайхан виски6 заримдаа сэтгэл санааг минь тайвшруулж өгөх юм даа. Бас над эртнээс нааш нөхөрлөсөн өөр нэг сайн нөхөр бий. Эрт түүнийгээ дуудаагүй минь харамсалтай. Миний гайхамшигт сайхан бруанинг7 аль нэгэн чалчигчаас илүү тус болох байсан... Таныг өөртөө тэгж түвэг арандаг битгий хураагаасай билээ гэж гуйя! Гуйлга тусламж авалгүй... бодсоноороо үхэх цорын ганц эрх хүнд ямагт байдаг шүү дээ!..

	 

	 

	Үүнийг өгүүлэгч намайг дахин инээдэмтэй бөгөөд дотор сэртхиймээр харлаа. Гэвч түүний энэ харцанд зөвхөн ичсэн, тоймгүй ичсэн тэмдэг л байв. Дараа нь надтай салах ёс ч гүйцэтгэсэнгүй. Цааш эргэн хэдийн гэгээ орсон онгоцны тавцан дээгүүр, толгойгоо унжуулан, бусад өрөөнүүд рүү хазганан шажигнатал алхлан явчихлаа. Би түүнийг дахин олж харсангүй ээ. Ойрын хоёр шөнө нөгөө байрандаа эрээд ч олдсонгүй. Тэр алга болжээ. Хэрэв ханцуйдаа гашуудлын тууз уясан нэгэн аялагч миний анхаарлыг татаагүй бол түүний алга болно гэдэг энэ бүхэн зүүд зэрэглээ шиг санагдах байсан юм даа. Энэ хүн Голландын том худалдаачин байлаа. Тэр хүний эхнэр саяхан халуун орны нэг өвчнөөр нас барсан юм гэж амьтад ярилаа. Тэр хүн хөлөг онгоцны тавцангаар хүнээс зайдуу урагш хойш хэрхэн холхиж байгааг нь би харсан. Түүний дүнсийж гашуудсан баргар царайг олонтоо үзлээ. Энэ хүний юу бодож явааг би мэдэж байна шүү дээ гэж бодохоос л ичиж, эмээж байлаа. Тэр ч байтугай энэ хүний хувь заяаг өөрөөс нь хамаагүй илүү мэддэгтээ сэжиг авхуулахаасаа айж дайралдангуутаа л замаа буруулаад явчихдаг байлаа.

	Неаполийн боомт хотод ирсний дараахан энэ оньсого шиг золгүй явдал тохиолдсон юм. Түүний тайлбарыг нөгөө үл таних хүний өгүүлж байсан юманд л эрэх нь хэрэгтэй юм шиг санагдана. 

	Ихэнх зорчигчид хөлөг онгоцноос бууж далайн эргээр зугаалахаар тарлаа. Харин би дуурийн театрт очихоор явлаа.

	Тэндээсээ гараад Виа Рома-д байдаг кафед орлоо. Бид тэндээс завинд сууж хөлөг онгоц руу явж байтал гэнэт гэрэл чийдэн, гал цуцал барьсан хэдэн завьтай хүмүүс манай хөлөг онгоцыг тойрон эрэл хайгуул болж байгаа нь нүдэнд минь туслаа. Онгоцны дээрх харанхуй тавцангаар цэрэг, цагдаа нар гүйлдэж байв. Би нэгэн усан цэргээс юу бол оо вэ? гэж асуулаа. Хариулахаас төвөгшөөгөөд байхыг бодоход дарга нар нь хэнд ч хэлж болохгүй гэж тушаасан нь тодорхой. 

	Маргааш нь бидний сууж яваа хөлөг онгоц онц юм гарсан шинжгүй тайван Геную-д чиглэхэд мөн л юм олж мэдэх аргагүй байв. Харин дараа нь Италийн сонинуудаас хэт гоёж маяглуулж нийтэлсэн нэгэн мэдээнээс Неопольд тохиолдсон тэр хэргийн учрыг олж мэдсэн билээ. Уйдсан хүмүүст түвэг чирэгдэл тарихгүйн тулд бүр шөнө болсон хойно Голландын колонийн сурвалжит хатагтайн хүүрт авсыг онгоцноос завин дээр гаргаж тавьсан юм байжээ. Хар хүнийг нь байхад усан цэргүүд олсон шатаар доошоо бууж байв. Талийгаачийн хар хүн харин усан цэргүүдэд тусалж байжээ. Тэгтэл хөлөг онгоцны дээд тавцангаас нэгэн хүнд юм унаж, авс, усан цэрэг хар хүн цөмийг нь ус руу хаман оров гэж бичсэн байв. Өөр нэгэн сонинд нэг ухаан солио хүн онгоцон дээрээс олсон шат руу үсэрч унаж гэж батлан бичсэн байлаа. Өөр нэгэн мэдээнд хэтэрхий хүнд ачааг даалгүй олсон шат тасарсан юм байж гэж бичсэн байлаа. Ямар ч байлаа гэсэн хөлөг онгоцны компанийнхан уг хэргийн мөн чанарыг нуун далдлах бүх арга хэмжээ авсан бололтой.

	Тэр үеэр усан цэргүүд ба хар хүнийг нь (Голландын худалдаачин) арай гэж уснаас аварч гаргаж гэнэ. Харин нөгөөх авс нь тугалгаар хийсэн хүнд юм болохоор тэр дор далайн ёроол руу харван живсэн учир олдсонгүй байжээ. Боомтын ойролцоох далайн эргээс 40 хэрийн насны нэгэн үл таних хүний хүүр олджээ гэж товч мэдээ нийтэлсэн байв. Гэсэн ч энэ нь дээрх хачин сонин учралтай ямар ч холбоогүй бичсэн учраас хүмүүсийн анхаарлыг татаж чадсангүй. Харин надад бол эдгээр товч мэдээг уншмагц л сонины хуудсан дээр нүдний шил нь гялалзаад нөгөө хүний үнсэн цагаан царай дахин үзэгдэх шиг болж билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


СТЕФАН ЦВЕЙГ

	Австрийн нэрт их зохиолч Стефан Цвейгийн уран бүтээлтэй манай уншигчид сонин сэтгүүлийн хуудсаар арваад жилийн өмнөөс эхлэн танилцсан бол одоо энэ түүврээр түүний гол уран бүтээлүүдтэй танилцах гэж байна.

	Стефан Цвейг бол сонгодог бичгийн зохиолчдын дотор сэтгэл зүйн их мастер гэж алдаршсан нэрт гарамгай зохиолч юм. Тэрээр 1881 онд төржээ. Энэ завсар уран бүтээлийн урт удаан, хүнд түгшүүртэй жилийг туулан өнгөрүүлжээ! Голлон бүтээсэн жанр нь огцом хурц үйл явдалтай, богино хэлбэрийн өгүүллэг, туужууд юм. Стефан Цвейг амьдралдаа дэлхийн ба оросын сонгодог бичгийн их хүмүүсийн тухай гайхамшигт намтар зохиолууд олныг туурвиж хойч үеийн хүмүүст мартагдашгүй гавьяа байгуулж, дэлхийн утга зохиолын сан хөмрөгт баларшгүй ул мөрөө нэгэнт үлдээж чадсан байна. Стефан Цвейг 1900 онд уран бүтээлээ эхэлж бараг 40 гаруй жил энэ ажилд авьяас билиг, хүч чадлаа зориулжээ.

	Стефан Цвейгийн уран бүтээлд тэр үеийн Австри, Германы соёл, шинжлэх ухаан, капитализмын үйлдвэрлэлтийн хөгжил цэцэглэлтийн нөлөө ихэд тусжээ. Түүгээр ч барахгүй Цвейгийн хувийн шинж чанарт гүн шингэсэн байлаа. Түүний оюун санаанд тэр үеийн нийгмийн үзэгдэл тусгалаа олсон юм. Либерал хөрөнгөтний үзэл суртлын нөлөө Стефан Цвейгийн ертөнцийг үзэх үзэлтэй нягт холбоотой байсан тухай Австрийн романч Франц Верфель тодорхой хэлсэн байдаг. Тэрээр «Стефан Цвейгийн үхэл» гэсэн өгүүлэлдээ: «Стефан Цвейг бол ёстой хүн, ёстой зохиолч байв» гэжээ. Нигүүлсэнгүй, энэрэнгүй үзлийг Стефан Цвейг шүтдэг байсан юм. Зохиолч хар бага наснаасаа энэрэнгүй шашин шүтлэгийг хүндэтгэн биширдэг байсан бөгөөд зохиолчийн гэр ахуйн хүмүүжил үүнийг олгожээ. Энэ бүхэнд зохиолч уран бүтээлч бөгөөд сэтгэл зүйч хүний ёсоор хандсан юм. Түүний бага нас үүлгүй тэнгэр мэт цэлмэг сайхан өнгөрсөн бөгөөд энэ бүхэн нь утга зохиол урлагийн тэнгэрийг бүхнээс өндөрт өргөж, түүнд бүх насаараа үйлчлэхийн гал бадарсан эрмэлзлийг бий болгожээ. Цвейг тэр үеийн улс төрийн томхон хүчнүүдийн мөргөлдөөнийг нүдээр үзсэн бөгөөд улс төрийн том үйл явдал нь тэр үеийн европын сэхээтнүүдийн бүхэл бүтэн үеийн хувь заяаг өөрчлөн шийдэж байлаа.

	Цвейг тэр үеийн хөрөнгөтний зохиолчдын нэгэн адил, хүн төрөлхтний түүхэн бүхэл бүтэн процесс өөрийн хөгжлийн дотоод хуультай гэдгийг ойлгохгүй байсан юм. Өөрөөр хэлбэл капитализмын боолчлолоос хүнийг чөлөөлж болох тухай ойлгоогүй байжээ. Энэ учраас хүмүүсийн хувь заяаны тухай бичихдээ түүнийг оршин амьдарч буй нийгэмтэй гүн нягт холбох явдал зарим нэг зохиолд нь дутагдсан бөгөөд зохиол бүтээл нь Чехов, Мопассан зэрэг сонгодог зохиолчийн уран бүтээлээс бүхэл бүтэн хөрөнгөт ертөнцийг шүүмжилж чадаагүйгээрээ ялгаатай юм. Гэхдээ хүний сэтгэлийн нарийн зүйлийг бичих талаараа Цвейг ертөнцийн утга зохиолд үнэт байрыг зүй ёсоор эзэлдэг. Тэрээр юуны өмнө сэтгэлгээ гүнзгий бодолтой, хүнийг чин үнэнээсээ өрөвдөн хайрлаж бичдэг зохиолч байлаа. 1927 онд орос хэл дээр гарсан өөрийн номдоо оршил болгож бичихдээ: «Манай бүх шинэхэн утга зохиол, манай орчин үеийн уран бүтээлүүд танай болон ертөнцийн бичгийн их тулгуур баганууд болох Тургенев, Достоевский, Толстой нарын бүтээлтэй зүйрлэвэл даан ч өчүүхэн юм шиг надад санагдаж байна. Бид бол зөвхөн аугаа их өөрчлөлтийн үеийн гэрч, бясалгагчид юм. Гэхдээ бидний үнэ цэнэ бол үнэнч шударга эвлэрэнгүй байсанд оршино» гэжээ. Цвейг нийгмийн амьдралыг бөөнд нь дүн шинжилгээ өгч бичдэггүй тус тусад нь салангид бичдэг байв. Зохиол бүтээл нь хувь хүний амьдралын үнэн эмгэнэлт явдлыг шударгаар бичсэн байдаг.

	Стефан Цвейгийн бага залуугийн амьдрал түүхийн өвөрмөц нийгмийн нөхцөлд өнгөрсөн учраас түүний оюун санааны хөгжил, түүний уран бүтээлд гүн ул мөр үлдээжээ. Цвейг Австрийн нийслэл Вена хотын соёл боловсролтой чинээлэг язгууртны гэр бүлд төрж өсжээ. 19 дүгээр зууны сүүлч 20 дугаар зууны эхээр Вена хот нь шинэ урлаг гэгчийн төв болж байлаа.

	Энэ үед баруун Европын сэхээтнүүдийн ухамсарт оросын утга зохиол бас нөлөөлөх болсон байв. Оросын утга зохиолтой танилцсан явдал нь түүний уран бүтээлийн талаар өсөж хөгжихөд чухал нөлөө болсон юм. Жишээ нь оросын их зохиолч Достоевскийн уран бүтээл түүнд их нөлөөлжээ. Цвейгийн олон өгүүллэг юуны өмнө «Сарны гэрэл дэх зөрөг гудам», «Зөн бэлгэт шөнө» зэрэг зохиолоо Достоевскийн шууд нөлөөгөөр бичжээ.

	Энэхүү шинэ түүвэрт орсон «Танихгүй эмэгтэйн захидал», «Амок» (Улангаслал), «Гэрийн багш» зэрэг бүтээлүүд нь Цвейгийн шилдэг бүтээлүүдийн тоонд ордог юм. Дэлхийн сонгодог зохиолчийн нэг, сэтгэл зүйн их мастер Цвейгийн гол гол бүтээлүүдийг ийнхүү орчуулан нэгтгэн гаргаж байгаа нь манай уншигчдын сонирхлыг татах нь лавтай.

	Уран бүтээлийнхээ ажлыг утга уянгын шүлгээр эхэлж анхны түүврээ «Мөнгөн Хүрхрээ» нэртэйгээр 1901 онд хэвлүүлсэн байна. «Эрики Эвальдийн дурлал» гэдэг өгүүллэгийн түүвэр нь 1904 онд хэвлэгдэж Цвейгийн нэрийг европын шилдэг зохиолчдын тавцанд өргөн тавьжээ. Цвейг «Амок» (Улангаслал), «Танихгүй эмэгтэйн захидал» зэрэг дэлхийн утга зохиолын эрдэнэсийн санд нэрийг нь мөнгөлсөн шилдэг бүтээлүүддээ хөрөнгөтний нийгмийн ёс суртахууны худал хуурмаг болохыг илчлэн үзүүлсэн байна. Цвейг янз бүрийн ард түмний урлаг, утга зохиолыг ихэд сонирхон судалсан, энэ талаар баялаг мэдлэгтэй зохиолч байсан бөгөөд бүх утга зохиолын шүүмжлэлт найрууллын цуврал олон ном бичиж хэвлүүлжээ. Түүндээ уран бүтээлчдийн шинж чанарыг гойд уран хурцаар дүрслэн тодорхойлсон байхын хамт, идеалист байр сууринаас боловч мэдрэхүйн таван эрхтнээр, гойд нарийн задлан шинжилгээ хийж, онолын гүн гүнзгий дүгнэлт өгсөн байдаг юм. «Верлен» (1905), «Эмиль Верхавн» (1910), «Гурван мастер Бальзак, «Диккенс, Достоевский» (1920), «Роман Роллан» (1921), «Шуламтай тэмцсэн нь» Гельдерлин Клейст, Ницше» (1925), «Казомов, Стендаль, Толстой» (1928), «Эразм Роттордамскийн ялалт ба эмгэнэлт явдал» (1935), «Магеллан» (1937) нь тус тус хэвлэгдсэн байна. С. Цвейг оросын урлаг утга зохиолыг гүн судалж мэдсэн бөгөөд М. Горький зэрэг орос зөвлөлтийн гарамгай зохиолчдын сайн танил нь байв. М. Горький орос хэлээр түүний «Танихгүй эмэгтэйн захидал», «Сарны гэрэл дэх зөрөг гудам» зэрэг өгүүллэгийг уншаад С. Цвейгт илгээсэн захидалдаа ингэж бичсэн байна: «Бүсгүй хүнд гойд энхрий хандсан гоц сайхан сэдэвтэй, жинхэнэ уран бүтээлч хүнд заяасан дүрслэхийн шидэт чадлаар, чин зүрхнээсээ бичсэн эхний өгүүллэг сэтгэлийг минь нэн их догдлууллаа» гэж М. Горький бичсэн байдаг.

	С. Цвейг 1930-аад онд ЗХУ-д зочилсон бөгөөд Зөвлөлт Холбоот Улсын найз нөхөр ямагт байсан юм. С. Цвейг 1934 онд Бразилд дүрвэн явснаар фашизмын эсрэг нийгмийн өргөн давхаргын хөдөлгөөнөөс салжээ. Хүн төрөлхтөн, ялангуяа европын улс түмэнд тарьсан дэлхийн II дайны гай хөнөөл зохиолчийн сэтгэл санаа, ёс суртахууны гүнзгий хямралын шалтгаан болсон бөгөөд үүний уршгаар зохиолч эхнэрийнхээ хамт 1942 онд эмгэнэлтэйгээр амиа хороожээ. Цвейгийн зохиолоос уншигчид хүн хүнээ хайрлаж, хүн хүнийхээ төлөө үйлчилж, хүн хүнийхээ нэр төр алдар гавьяаг хайрлан хүндэтгэхийн хүнлэг сайхан чанарыг мэдрэх болно.

	Стефан Цвейг уран бүтээлээрээ Роллан, Барбюс, Томас, Манн, Уэллс, Шоу, Горький нарын үеийнхний тоонд зүй ёсоор ордог юм. Цвейг нь тэр үеийнхээ нөхцөлд шүүмжлэлт реализмын уламжлалыг шилдэг үргэлжлүүлэгч нь байлаа.

